	[image: ]

[bookmark: _GoBack]Mesa del Parlament

La Mesa del Parlament, en la sessió tinguda el 3 de maig de 2012, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya; l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei 3/2012, del 22 de febrer, de modificació del text refós de la Llei d'urbanisme, aprovat pel Decret legislatiu 1/2010, del 3 d'agost, aprovada pel Ple del Parlament en la sessió del 15 de febrer de 2012:
«Lei 3/2012, deth 22 de hereuèr, de modificacion deth tèxte rehonut dera Lei d’urbanisme, aprovat peth Decrèt legislatiu 1/2010, deth 3 d’agost
Preambul
I
Era Lei 2/2002, deth 14 de març, d’urbanisme, comportèc en sòn moment un pas important ena volontat de dar responsa as naui besonhs economics e sociaus deth país, apostant clarament per un desvolopament urbanistic sostenible, sus era basa dera utilizacion racionau deth territòri, entà compdabilizar eth creishement e eth dinamisme economics de besonh damb era coesion sociau, eth respècte ath miei ambient e era qualitat de vida des generacions presentes e futures. Un aute des objectius dera Lei 2/2002 siguec eth d’efectuar ua simplificacion des procediments urbanistics, entà propiciar-ne era rapidesa e era eficàcia. Es principis qu’inspirèren era nomentada Lei 2/2002 e qu’essenciaument, s’an mantengut enes reformes legislatives posteriores enquiath tèxte rehonut dera Lei d’urbanisme, aprovat peth Decrèt legislatiu 1/2010, deth 3 d’agost, contunhen estant aué pleament valeders e vigents. Era modificacion qu’ara se plantege, donques, non compòrte un cambi conceptuau, senon, basicament, un cambi esturmentau e tecnic que cau considerar en contèxte de mesures legislatives possades darrèrament en d’auti encastres dera activitat dera Administracion de Catalonha, d’acòrd damb es objectius definits en Plan de Govèrn 2011-2014, d’agilitat e de reestructuracion dera Administracion, de simplificacion dera regulacion administrativa e de promocion dera activitat economica. En aguest contèxte, se detècten quauqui aspèctes deth tèxte rehonut dera Lei d’urbanisme que son susceptibles de melhora. D’un aute costat, era experiéncia acumulada ena aplicacion dera nòrma met de manifèst era convenença d’ajustar quauqui aspèctes concrèts qu’ena practica non son pro adequadi entà ordenar determinades realitats, que non son pro eficients entath compliment des finalitats cercades o que genèren dobtes que conven aclarir.
Damb aguesti objectius, e ara empara dera competéncia exclusiva en matèria d’urbanisme qu’er article 149.5 der Estatut d’autonomia de Catalonha atribuís ara Generalitat, se plantege aguesta modificacion, qu’introdusís en tèxte rehonut dera Lei d’urbanisme es cambis que se demanen entà aplicar es reformes pretenudes e mantier era coeréncia intèrna dera Lei.
II
Aguesta lei s’estructure en noranta-un un articles, ueit disposicions addicionaus, tres disposicions transitòries, ua disposicion derogatòria e quate disposicions finaus.
En matèria de planejament urbanistic, era reforma concentre ena legislacion urbanistica tota era regulacion deth procediment d’avaloracion ambientau des plans urbanistics, actuaument dividida entre aguesta legislacion e era legislacion ambientau, damb es dificultats conseqüentes d’unificacion globau qu’açò represente. Aguesta lei presèrve, en aspècte legau, era obligacion de sollicitar un informe urbanistic e territoriau ena fasa d’auança deth plan, manten en reng reglamentari era regulacion concrèta dera integracion deth procediment d’avaloracion ambientau en procediment urbanistic e, en tant non se produsisque era adaptacion deth Reglament dera Lei d’urbanisme que detalhe eth procediment complet, establís era exigéncia d’eméter un nau informe urbanistic e territoriau ena fasa d’avaloracion dera memòria ambientau, qu’a de tractar sus es aspèctes deth plan relatius a qüestions de legalitat e d’oportunitat d’interès supramunicipau, damb era finalitat que poguen èster considerats en consecutiu acòrd d’aprobacion, e, d’aguesta manèra, contribuir a agilitar era posteriora fasa d’aprobacion definitiva deth plan.
D’un aute costat, damb era modificacion s’establissen mecanismes mès agils entara transformacion urbanistica deth terren damb era finalitat de facilitar era execucion de sectors que se volguen desvolopar d’ua manèra immediata, en tot preveir qu’eth plan d’ordenacion urbanistica municipau pogue establir-ne era ordenacion detalhada damb eth nivèu e era documentacion pròpris d’un plan parciau urbanistic sense besonh de tramitar un plan parciau entà desvolopar eth sector. En aguesta linha, se dispòse tanben que, mejançant era formulacion de plans directors urbanistics promoigudi pera Generalitat, se poguen delimitar sectors d’interès supramunicipau e ordenar-les detalhadament entà implantar-i activitats d’especiau importància sociau o economica, entà plaçar enes encastres d’interès territoriau definidi en planejament territoriau, en coeréncia damb es sues normes. Efectivament, es plans territoriaus aprovadi definissen encastres que per rasons de localizacion, connectivitat, topografia o d’autes condicions poguen auer un papèr estrategic ena estructuracion territoriau, tanben establissen encastres apropriadi entara implantacion d’activitats economiques a escala supramunicipau e encastres susceptibles de transformacion o extension urbana d’interès entà tot eth territòri ordenat. En definitiva, encastres d’interès territoriau que resulten idonèus entà acuélher es nomentats sectors d’interès supramunicipau. Maugrat açò, aguesta lei determine qu’en cas qu’eth planejament territoriau non age previst aguestes actuacions d’interès supramunicipau, entà poder-les desvolopar, laguens des nomentats encastres o en d’auti enes qu’eth planejament territoriau ne regule era possibla transformacion, ei requisit de besonh qu’era Comission de Politica Territoriau e d’Urbanisme de Catalonha, abans dera tramitacion deth plan director urbanistic correspondent, arreconeishe er interès territoriau dera actuacion en coeréncia damb eth planejament territoriau aplicable.
Tanben, en matèria de planejament urbanistic, s’introdusissen mesures entà redusir es terminis des tramits entara aprobacion des esturments de planejament urbanistic e se da un nau impuls ara publicitat des plans aprovats pera Administracion dera Generalitat mejançant era obligada incorporacion, ena publicacion en Diari Oficial de la Generalitat de Catalunya des acòrds d’aprobacion definitiva, d’un ligam damb eth Registre de planejament urbanistic de Catalonha que permete era consulta telematica immediata deth contengut des documents que conformen eth plan.
Respècte ath planejament urbanistic derivat, es reformes s’orienten a replantejar bères exigéncies dera regulacion vigenta qu’ena practica, e mès ena conjontura actuau, se mòstren excessivament rigides, e que provòquen que bèri plans de detalh qu’an concludit tota era tramitacion respectiva e qu’an artenhut era aprobacion definitiva poguen quedar sense efècte se non se pòt arribar a aprovar eth projècte d’urbanizacion o a constituir era garantia entara execucion des òbres d’urbanizacion laguens des terminis establidi legaument. En aguest sens, era obligada prevision ena fasa de planejament d’aspèctes relatius ara execucion materiau des òbres, en compdes de favorir era execucion des plans parciaus sense solucion de contunhitat, en fòrça ocasions a estat un obstacle considerable entara madeisha formulacion deth plan. Per açò, aguesta lei suprimís era obligacion d’aprovar es projèctes d’urbanizacion coma condicion d’eficàcia des plans parciaus e permet optar per seguir er esquèma classic de fases diferides de planejament e d’execucion, sigue entà efectuar ua tramitacion simultanèa des esturments, sigue entà incorporar dirèctament en plan derivat es caracteristiques e eth traçat des òbres d’urbanizacion. Per çò que hè ara constitucion dera garantia dera execucion des òbres d’urbanizacion, aguesta lei amplie eth termini entà acreditar era nomentada constitucion, qu’establís en un an, transcorrut aguest era Administracion a de requerir as persones obligades que complisquen era sua obligacion e les a d’avertir que se non ac hèn en termini concedit damb aguesta finalitat era tramitacion deth plan demore sense cap efècte.
Damb relacion as plans especiaus urbanistics, aguesta lei insistís ena reforma dera Lei d’urbanisme hèta mejançant era Lei 26/2009, deth 23 de deseme, de mesures fiscaus, financères e administratives, pera quau s’arreconeish explicitament qu’aguesti esturments de planejament son era figura idonèa entà implantar en territòri determinades infrastructures non previstes peth planejament urbanistic generau, sense qu’en cap cas era eventuau conceptuacion d’aguestes infrastructures coma sistèma urbanistic generau se constituïsque en limit infranquejable entàs plans especiaus urbanistics. Tà assegurar era volontat legisladora en aguest sens e eliminar quinsevolhe dobte ad aguest respècte, aguesta lei sistematize era figura deth plan especiau urbanistic en tot diferenciar entre es plans especiaus urbanistics que desvolopen es previsions substantives deth planejament territoriau o urbanistic generau, siguen previsti exprèssament o non en aguest planejament, e es plans especiaus urbanistics autonòms respècte as previsions substantives deth planejament territoriau o urbanistic relatives as elements fondamentaus dera estructura generau dera ordenacion deth territòri. Aguesti plans autonòms, que se formen mejançant un procediment qualificat respècte de quin correspon enes plans especiaus urbanistics de desvolopament, van adreçadi ara implantacion d’infrastructures non previstes relatives as sistèmes urbanistics de comunicacions o d’equipament comunitari, autant se son de caractèr generau coma de caractèr locau.
Damb aguesta potencialitat, es plans especiaus urbanistics autonòms resulten esturments de planejament mès agils e eficients entà implantar naues infrastructures basiques que sagen de corbir besonhs immediats non previsti en planejament territoriau o eth planejament urbanistic generau, que non pas ara modificacion d’aguest planejament, sense qu’es elements fondamentaus dera estructura generau definits peth planejament urbanistic generau se’n ressentisquen, ja qu’aguesti plans especiaus non pòden modificar aguesti elements, senon sonque incorporar-ne de naui, dempús d’auer hèt era analisi des diuèrses alternatives d’emplaçament plantejades e damb justificacion dera opcion escuelhuda. Dificilament, en orizon temporau e ena escala de trabalh deth planejament territoriau e deth planejament urbanistic generau, se pòt hèr ua prevision per auança de toti e cadun des besonhs que pòden sorgir en matèria d’infrastructures ne localizar-les en espaci, causa qu’ei especiaument manifèsta quan aguest planejament ordène eth solèr non urbanizable, que pòt adméter actuacions d’interès public damb caractèr generau en amples zònes deth territòri d’acòrd damb eth regim legau d’usatge d’aguesta classa de solèr, mès non a possibilitats reaus de preveir s’aguestes actuacions promoigudes a iniciativa publica o privada conformaràn sistèmes urbanistics generaus. Per aguest motiu, se considère deth tot necessari e oportun refermar era capacitat des plans especiaus urbanistics autonòms entà legitimar dirèctament era implantacion des nomentades infrastructures, tant de besonh entara poblacion e entath foncionament deth sistèma productiu.
Per çò que hè as resèrves minimes entar abitatge de proteccion publica qu’an de contier es plans d’ordenacion urbanistica municipau, mejançant era Lei 7/2011, deth 27 de junhsèga, de mesures fiscaus e financères, se suprimic formaument era exigéncia qu’era reforma deth 2007 auie introdusit entàs municipis de mès de dètz mil abitants e entàs cap-lòcs de comarca de preveir ua resèrva addicionau deth 10% entara naua tipologia d’abitatge damb proteccion oficiau concertat de Catalonha, pr’amor qu’aguesta exigéncia, dehòra des airaus residenciaus estrategics, non auie arribat a entrar en vigor pes successives prorrògues qu’auien establit es decrèts en matèria d’abitatge, coma conseqüéncia dera situacion des prètzi de mercat. Ath delà, era experiéncia artenhuda ena aplicacion des resèrves minimes mòstre era disfoncion dera regulacion actuau en establir eth madeish grad d’exigéncia minima entà toti es plans d’ordenacion urbanistica municipau sense tier en compde qu’era escassa complexitat urbanistica de determinats municipis pòt generar besonhs inferiors. Per açò, aguesta lei dispense deth compliment d’obligacions minimes en aguesta matèria as plans d’ordenacion urbanistica municipau que sonque distinguissen entre terren urban e terren non urbanizable e es des municipis de mens de cinc mil abitants, non cap-lòcs de comarca, que non depassen ua determinada dinamica edificadora, sense perjudici dera obligacion d’aguesti plans de reservar solèr sufisent entà complir es objectius definits ena memòria sociau e de respectar es determinacions qu’eth planejament territoriau e eth planejament director urbanistic agen pogut establir. Fin finau, tanben cau nomentar qu’era reforma manten era obligacion de plaçar es resèrves en tot evitar era concentracion excessiva d’abitatges d’aguest tipe, entà favorir era coesion sociau e empedir era segregacion territoriau des ciutadans per rason deth sòn nivèu de renda.
Aguesta Lei, en atencion tanben as peculiaritats des municipis de poblacion inferiora a tres mil abitants d’escassa complexitat urbanistica, regits per un plan d’ordenacion urbanistica municipau que sonque distinguís entre terren urban e terren non urbanizable, admet qu’aguest plan pogue establir era resèrva entath sistèma generau d’espacis liures publics que resulte adequada as besonhs deth municipi, sense subjeccion a un minim legaument establit.
Respècte as modificacions des plans d’ordenacion urbanistica municipau, aguesta lei aclarís eth tractament qu’an d’auer es proposicions que pòden presentar es particulars entara modificacion d’aguesti plans d’iniciativa publica, e especifica que non an dret ath tramit, sense perjudici dera possibilitat qu’er ajuntament pogue assumir exprèssament era iniciativa publica entà formular-les. D’un aute costat, damb era reforma s’elimine eth percentatge variable d’entre eth 15% e eth 20% entara cession de solèr damb profitament establit entàs modificacions que compòrten un increment deth profitament. Es dificultats qu’ena practica se plantegen entà determinar, a compdar de donades objectives, eth percentatge concrèt que correspon d’aplicar en cada cas e entà establir eth liston a compdar deth quau opère eth percentatge maxim an determinat d’optar per establir un percentatge fixe deth 15%, qu’en definitiva ei eth qu’ena practica s’a anat aplicant. Damb era finalitat, totun, de fomentar era remodelacion e era reforma urbanes en terren urban non consolidat, era Lei fixe aguest percentatge mès elevat sonque respècte as modificacions que compòrten un increment deth tet edificable. En cambi, en terren urbanizable era Lei esten era aplicacion deth 15%, mès sonque as sectors qu’artenhen aguest classament mejançant es esturments de planejament generau o es sues revisions o modificacions que s’apròven iniciaument a compdar dera entrada en vigor dera Lei, ei a díder, eth proprietari de terren que ja ei classat coma terren urbanizable, delimitat o non delimitat, o es que poguen arténher aguest classament perqué ja s’an començat es tramits entara aprobacion d’aguesti esturments o es sues revisions o modificacions en moment d’entrada en vigor dera Lei, demoren sometudi ath regim legau de cessions de solèr damb profitament establit de conformitat damb era normativa anteriora.
En matèria de solèr non urbanizable, damb era finalitat de favorir era conservacion e era recuperacion deth patrimòni rurau, d’incentivar era reactivacion economica e eth desvolopament deth mon rurau, aguesta lei aumente es usatges admissibles enes masi e enes cases ruraus susceptibles de reconstruccion e reabilitacion, e permet era catalogacion, per rasons arquitectoniques o istoriques, de d’autes edificacions existentes en terren non urbanizable, anteriores ara entrada en vigor deth prumèr esturment de planejament urbanistic generau en cada municipi, susceptibles de reabilitacion o reconstruccion entà èster destinades as madeishi usatges permetudi en cas des cases de pagés e des cases ruraus, exceptuant-ne er abitatge. Aguesta darrèra prevision pòt perméter era preservacion e era recuperacion d’antiques bastisses damb valors arquitectonics e patrimoniaus que contribuïsquen ath manteniment dera memòria istorica, entre d’autes, d’antiques practiques ramadères, com ara bòrdes o cabanes en Aran o en d’auti territòris de montanha, o d’antiques practiques agricòles, com ara masets e casetes de camp enes Terres de l’Ebre, o en profitament dera fòrça dera aigua en ua fasa iniciau d’industrializacion, com ara molins paperèrs, o d’auti recorsi naturaus, com ara balnearis. Era reforma incidís, tanben, ena regulacion deth solèr non urbanizable entà adméter era reabilitacion des construccions ruraus non usades que s’includisquen en correspondent catalòg entà corregir-ne er impacte ambientau o paisatgistic negatiu. Era reabilitacion pòt comportar era reduccion deth volum preexistent s’ei de besonh entà corregir-ne er impacte. En toti es cassi, s’establís qu’era destinacion des edificacions catalogades enes usatges admetudi a d’èster compatibla damb es activitats agràries implantades en entorn immediat entà non perjudicar-ne era contunhitat.
Tanben, se simplifique eth procediment entara autorizacion d’òbres enes masi e d’autes edificacions ruraus catalogades e des naues construccions restacades a activitats rustiques. En aguest darrèr cas, era intervencion des organs urbanistics dera Generalitat se concrète en procediment d’autrejament de licéncia municipau, damb contraròtle des aspèctes de legalitat e des aspèctes paisatgistics, atengudi es interèssi supralocaus que concorrissen ena proteccion deth solèr non urbanizable. En cas de projèctes que compòrten er establiment o era ampliacion d’activitats ramadères, era lei manten era subjeccion deth projècte a informacion publica e establís era exigéncia d’un informe deth departament competent en matèria de ramaderia relatiu ath compliment des requisits de distàncies establidi pera normativa aplicabla, damb ua importanta simplificacion globau deth procediment respècte dera normativa vigenta enquiath moment dera aprobacion d’aguesta lei. Ath delà, era reforma subjècta a licéncia municipau, sense eth besonh de demanar es nomentats informes, es projèctes relatius a activitats ramadères preexistentes que, sense incrementar era capacitat productiva des installacions, sonque compòrten òbres d’adaptacion ara legislacion aplicabla en matèria de ramaderia.
Fin finau, se flexibilize eth regim aplicable as installacions industriaus preexistentes en solèr non urbanizable, era quau causa permet era ampliacion, damb ues condicions determinades, des que sigueren implantades legaument e que poguen justificar er interès sociau dera activitat en tèrmes economics e de lòcs de trabalh. D’aguesta manèra, se preten compatibilizar er objectiu de non méter en risc era contunhitat des activitats d’interès arreconeishut damb er objectiu de preservar eth solèr non urbanizable evitant eth cambi de regim de solèr en localizacions inadequades e era induccion de punts de creishement escampilhats que poguen comprométer eth sistèma d’espacis dubèrts definit peth planejament territoriau.
Era reforma tanben amplie es usatges provisionaus susceptibles d’èster autorizadi en edificis dehòra d’ordenacion en solèr urban a toti es que resulten admetudi ena zòna urbanistica ena quau siguen includidi es terrens, tostemp que non requerisquen era execucion d’òbres que depassen des pròpries deth regim de provisionalitat e deth regim de dehòra d’ordenacion. Ath delà, era reforma includís explicitament entre es òbres provisionaus es òbres vinculades a activitats economiques preexistentes, e respècte ath regim dehòra d’ordenacion, es òbres adreçades a facilitar era accessibilitat e era supression de barrères arquitectoniques. Aguestes nauetats, ath delà d’apatzar es efèctes dera demora ena execucion deth planejament agreujada pes circonstàncies economiques actuaus, pòden facilitar era suberviuença e era implantacion d’activitats economiques e eth melhorament dera qualitat de vida.
Era modificacion incidís tanben en encastre dera gestion urbanistica mejançant era ampliacion, d’un an a tres ans, deth termini de vigéncia des entitats urbanistiques collaboradores provisionaus entà possibilitar eth compliment totau des finalitats qu’an encomanades. D’un aute costat, aguesta lei especifique eth contengut qu’an d’auer es certificacions des acòrds d’aprobacion definitiva des projèctes de reparcellament as efèctes d’inscripcion en Registre dera Proprietat e aclarís qu’entara inscripcion s’a d’acreditar eth pagament o era consignacion, sonque, des indemnizacions que s’agen de satisfar tara extincion de drets de proprietat sus es finques aportades a persones que, pera escassa quantia des sòns drets, non resulten adjudicatàries de finques.
Es modificacions relatives as patrimònis publics de solèr e d’abitatge aclarissen era regulacion aplicabla dempús qu’era legislacion en matèria d’abitatge age regulat es adjudicacions dirèctes d’aguesti patrimònis tara construccion d’abitatges protegits. Damb era modificacion s’especifique qu’es adjudicacions dirèctes son admissibles enes suposicions qu’era Lei d’urbanisme regule e en d’autes suposicions qu’era legislacion en matèria d’abitatge establís. Per çò que hè ara legislacion urbanistica, s’admet era transmission dirècta de bens des patrimònis publics de solèr e d’abitatge entre administracions publiques e entitats urbanistiques especiaus que gestionen aguest tipe de patrimònis, e se permeten es permutes entà aquerir sistèmes o d’auti bens que se volguen incorporar ath nomentat patrimòni. Cau remercar, tanben, qu’ara empara d’aguesta lei es ajuntaments pòden decidir, en totes es suposicions, era finalitat concrèta deth producte obtengut dera alienacion deth solèr correspondent ath percentatge de profitament urbanistic de cession obligatòria e gratuita, d’entre es previstes pes patrimònis publics de solèr e d’abitatge, de manèra que pòden acomodar era sua actuacion as besonhs especifics deth municipi e en cada moment. Fin finau, entà facilitar era execucion d’òbra publica, s’introdusís era possibilitat de liurar es bens immòbles qu’intègren aguesti patrimònis, coma contraprestacion en concèpte de pagament, entà retribuir as contractistes dera execucion d’actuacions vinculades as nomentades finalitats.
En matèria d’intervencion dera edificacion, s’a de remercar era reduccion des cargues administratives que compòrte eth remplaçament dera licéncia de prumèra aucupacion per un regim de comunicacion preliminara.
Per çò que hè ara proteccion dera legalitat urbanistica, era reforma preten melhorar e simplificar era regulacion vigenta. Damb aguesta finalitat, remet diuèrsi aspèctes ath desplegament per reglament, elimine era preceptiva intervencion dera Administracion dera Generalitat ena resolucion de determinats procediments sancionadors tramitats per ajuntaments, delimite damb mès nitidesa es tipes infractors, adapte es quantitats des multes e establís un sistèma mès senzilh entà calcular es sancions aplicables enes suposicions de restauracion volontària dera realitat fisica o juridica alterada.
Finalament, era Lei incidís en d’auti aspèctes concrèts, entre es quaus s’a de remercar era regulacion des suposicions a on s’admet era compatibilitat des sistèmes urbanistics e des qualificacions de profitament privat e era especificacion mès detalhada que se hè des déuers des proprietaris de solèr urban non consolidat e de solèr urbanizable delimitat d’acòrd damb era legislacion de solèr estatau.
Aguesta regulacion se complète damb es disposicions que concludissen era lei. Es disposicions addicionaus prumèra e quatau introdusissen, respectivament, es ajustaments de besonh ena Lei 31/2010, deth 3 d’agost, der Airau Metropolitan de Barcelona, e remplacen referéncies en Decrèt 147/2009, deth 22 de seteme, entà adequar-se ara regulacion des plans especiaus urbanistics que hè era reforma. Era disposicion addicionau dusau suprimís era Comission de Coordinacion dera Politica Territoriau creada pera Lei 23/1983, deth 21 de noveme, de politica territoriau, es foncions dera quau passen a èster exercides pera Comission de Politica Territoriau e d’Urbanisme de Catalonha, denominacion qu’a compdar dera reforma adòpte era Comission d’Urbanisme de Catalonha. Era disposicion addicionau tresau hè eth remplaçament de referéncies e remissions de besonh entà restablir era coeréncia intèrna dera nòrma. Er objècte dera disposicion addicionau cincau ei intentar facilitar era gestion des actuacions urbanistiques afectades per encastre d’aplicacion dera Lei 3/2009, deth 10 de març, de regularizacion e melhora d’urbanizacions damb deficits urbanistics, mejançant er establiment e era regulacion d’esturments que permeten executar-les per fases. Ad aguest efècte, era Lei abilite tà que se poguen establir per reglament es requisits que permeten era division des poligòns d’actuacion urbanistica en unitats de gestion urbanistica parciau e es mecanismes e garanties de besonh entà arténher eth repartiment equitatiu de beneficis e cargues derivats deth planejament urbanistic en sen de cada poligòn d’actuacion urbanistica. Era disposicion addicionau siesau, un còp produsidi es traspassi dera Administracion generau der Estat ara Generalitat en matèria d’ordenacion e gestion deth litorau, establís era regulacion legau minima en aguesta matèria entà que, d’ua manèra immediata, se pogue actualizar e adequar as naui besonhs e casuistiques era normativa existenta enquiath moment dera aprobacion d’aguesta lei. Era disposicion addicionau setau establís qu’eth Govèrn, en termini d’un an, a d’iniciar es trabalhs entara elaboracion deth Plan territoriau sectoriau agrari. E, en darrèr lòc, era disposicion addicionau ueitau establís eth procediment especiau de modificacion des plans directors urbanistics entà deishar sense efècte o redusir era delimitacion e ordenacion d’airaus residenciaus estrategics determinadi.
Per çò que hè ath regim transitòri, cau remercar er establiment d’ua prorròga extraordinària tà qu’es persones titulares de licéncies d’òbres autrejades abans dera entrada en vigor d’aguesta lei qu’agen quedat paralizades per motiu dera actuau conjuntura de crisi economica en sector dera construccion poguen contunhar es òbres sense besonh de sollicitar ua naua licéncia adaptada as exigéncies derivades dera naua normativa tecnica en matèria d’edificacion e d’abitatge, s’aguesta adaptacion resulte non-viable economicament. Aguesta prorròga ei admissibla tostemp qu’en moment de sollicitar-la es òbres siguen conformes damb era legislacion e eth planejament urbanistic vigents.
Era disposicion derogatòria incidís d’ua manèra específica sus es articles de normes legaus o reglamentàries que s’opòsen as naues determinacions legaus o eth contengut d’aguestes a demorat incorporat ena Lei d’urbanisme mejançant es reformes operades.
Es disposicions finaus prumèra e dusau, respectivament, autregen un termini de dèt-e-ueit mesi a compdar dera entrada en vigor dera Lei tà hèr era adaptacion deth Reglament dera Lei d’urbanisme e autorizen ath Govèrn a dictar es disposicions de besonh tà desplegar era disposicion addicionau relativa ara ordenacion e ara gestion deth litorau en matèria de còstes. Era disposicion finau tresau, pr’amor dera precària situacion des finances publiques, determine era suspension d’eficàcia temporau, enquiath 31 de deseme de 2013, der article 114 dera Lei d’urbanisme damb relacion ath còmput des terminis establidi pes apartats 1 e 2 respècte as expedients expropiatòris per ministèri dera lei. Se tracte d’ua mesura conjunturau entà non méter en perilh es objectius de consolidacion fiscau en marc europèu damb relacion as administracions publiques afectades. En darrèr tèrme, era disposicion finau quatau, damb era finalitat d’arténher autant lèu coma sigue possible es objectius pretenudi damb era reforma, determine era entrada en vigor d’aguesta lei londeman d’auer estat publicada en Diari Oficial de la Generalitat de Catalunya, exceptat deth cas dera obligacion de proporcionar eth ligam damb eth Registre de planejament urbanistic de Catalonha ena publicacion des acòrds d’aprobacion definitiva des esturments de planejament urbanistic, que, per rasons operatives, entre en vigor eth 30 de junh de 2012.
Article 1. Modificacion der article 13 deth tèxte rehonut dera Lei d’urbanisme
Se modifique er apartat 1 der article 13 deth tèxte rehonut dera Lei d’urbanisme, que rèste redigit dera manèra següenta:
«1. Eth principi de jerarquia normativa informe e ordène es relacions entre es diuèrsi esturments de planejament urbanistic enes tèrmes que regule aguesta lei. Es esturments de gestion urbanistica non pòden vulnerar es determinacions deth planejament urbanistic.»
Article 2. Modificacion der article 16 deth tèxte rehonut dera Lei d’urbanisme
Se modifique era letra b der apartat 2 der article 16 deth tèxte rehonut dera Lei d’urbanisme, que rèste redigida dera manèra següenta:
«b) Era Comission de Politica Territoriau e d’Urbanisme de Catalonha.»
Article 3. Modificacion der article 17 deth tèxte rehonut dera Lei d’urbanisme
Se modifique er article 17 deth tèxte rehonut dera Lei d’urbanisme, que rèste redigit dera manèra següenta:
«Article 17. Comission de Politica Territoriau e d’Urbanisme de Catalonha
»1. Era Comission de Politica Territoriau e d’Urbanisme de Catalonha ei er organ superior, de caractèr consultiu, en matèria de politica territoriau e d’urbanisme.
»2. Era composicion dera Comission de Politica Territoriau e d’Urbanisme de Catalonha s’establís per reglament, eth quau a de garantir que i siguen representats es departaments e es entitats locaus damb competéncies urbanistiques e que i agen participacion persones d’un arreconeishut prestigi professionau o academic en matèria d’urbanisme, d’abitatge e de miei ambient. Es alcaldes des ajuntaments afectats an d’èster convocats, damb votz mès sense vòt, as sessions enes que se tracte deth prumèr establiment e es revisions deth plan d’ordenacion urbanistica municipau e deth programa d’actuacion urbanistica municipau. S’a de regular per reglament era assisténcia des alcaldes o d’auti representants des ajuntaments afectats as sessions dera Comission de Politica Territoriau e d’Urbanisme de Catalonha a on someten a consideracion plans directors urbanistics e plans especiaus urbanistics autonòms.
»3. Era Comission de Politica Territoriau e d’Urbanisme de Catalonha informe preceptivament, damb caractèr preliminar, enes suposicions determinades pera normativa vigenta, en matèria de politica territoriau e d’urbanisme. S’eth conselhèr o conselhèra competent en matèria d’urbanisme non ei d’acòrd damb er informe preceptiu dera Comission, era resolucion der ahèr correspon ath Govèrn.
»4. Eth conselhèr o conselhèra competent en matèria d’urbanisme pòt sosméter a consulta ara Comission de Política Territorial e d’Urbanisme de Catalonha es ahèrs en matèria d’urbanisme que creigue convenients.»
Article 4. Modificacion der article 18 deth tèxte rehonut dera Lei d’urbanisme
Se modifique er apartat 2 der article 18 deth tèxte rehonut dera Lei d’urbanisme, que rèste redigit dera manèra següenta:
«2. Era composicion des comissions territoriaus d’urbanisme se determine per reglament, eth quau a de garantir que i siguen representats era Administracion dera Generalitat e es entitats locaus damb competéncies urbanistiques e qu’agen participacion enes sessions d’aguestes comissions o des eventuaus organs collegiats de supòrt tecnic persones de prestigi professionau o academic arreconeishut en matèria d’urbanisme, d’abitatge e de miei ambient, a propòsta des collègis professionaus restacadi damb aguestes matèries.»
Article 5. Modificacion der article 31 deth tèxte rehonut dera Lei d’urbanisme
Se modifique er apartat 3 der article 31 deth tèxte rehonut dera Lei d’urbanisme, que rèste redigit dera manèra següenta:
«3. Entara transformacion urbanistica d’un sector de solèr urban non consolidat subjècte a un plan de melhora urbana, cau era formulacion, era tramitacion e era aprobacion definitiva d’un plan de melhora urbana, exceptat des cassi des airaus residenciaus estrategics e des sectors d’interès supramunicipau, era ordenacion detalhada des quaus s’establís per miei deth plan director urbanistic correspondent.»
Article 6. Modificacion der article 33 deth tèxte rehonut dera Lei d’urbanisme
1. Se modifique er apartat 1 der article 33 deth tèxte rehonut dera Lei d’urbanisme, que rèste redigit dera manèra següenta:
«1. Constituïssen solèr urbanizable es terrens que, d’acòrd damb aquerò qu’establís er article 3, eth plan d’ordenacion urbanistica municipau correspondent considère de besonh e adequats entà garantir eth creishement dera poblacion e dera activitat economica, e es terrens qu’es plans directors urbanistics delimiten coma airaus residenciaus estrategics o coma sectors d’interès supramunicipau laguens d’aguesta classa de solèr.»
2. Se modifique er apartat 4 der article 33 deth tèxte rehonut dera Lei d’urbanisme, que rèste redigit dera manèra següenta:
«4. Entara transformacion urbanistica d’un sector de solèr urbanizable delimitat, cau era formulacion, era tramitacion e era aprobacion definitiva d’un plan parciau urbanistic, exceptat des suposicions en quines, d’acòrd damb aguesta lei, era ordenacion urbanistica detalhada s’establís per miei d’un plan d’ordenacion urbanistica municipau o d’un plan director urbanistic de delimitacion e ordenacion d’airaus residenciaus estrategics o de sectors d’interès supramunicipau. Se se tracte de solèr urbanizable non delimitat, eth plan parciau urbanistic a d’èster de delimitacion, s’a d’auer aprovat definitivament e a d’acreditar qu’era actuacion sigue coerenta damb es paramètres determinats, d’acòrd damb er article 58.1.d e e e 8, peth plan d’ordenacion urbanistica municipau correspondent.»
Article 7. Modificacion der article 35 deth tèxte rehonut dera Lei d’urbanisme
Se modifique er article 35 deth tèxte rehonut dera Lei d’urbanisme, que rèste redigit dera manèra següenta:
«Article 35. Compatibilitat entre sistèmes urbanistics publics e qualificacions de profitament privat
»1. Es terrens qu’eth planejament urbanistic resèrve a sistèmes urbanistics, qu’era administracion actuanta a obtengut o a d’obtier mejançant era cession obligatòria o era expropiacion urbanistiques, s’an de destinar intègrament ar usatge public previst, sense perjudici deth regim de compatibilitat d’usatges reguladi per aguest article.
»2. Eth planejament urbanistic pòt preveir qu’eth sòtol des sistèmes urbanistics de titularitat publica se destine a usatges diferenti des atribuïts ath solèr, tostemp que siguen compatibles damb era foncionalitat deth sistèma. Aguesta compatibilitat d’usatges diferenti sonque pòt comportar ua qualificacion urbanistica de profitament privat en sòtol s’eth planejament urbanistic ordène naui sistèmes urbanistics, non previsti en planejament urbanistic anterior, que non son exigibles en compliment des estandards minims establidi pera legislacion urbanistica o peth planejament urbanistic generau. En cas deth sistèma viari, era qualificacion urbanistica de profitament privat deth sòtol sonque se pòt adméter s’eth nomentat sistèma non forme part deth hilat qu’estructure eth teishit urban o era trama urbana.
»3. Eth planejament urbanistic pòt qualificar coma sistèma de titularitat publica part des edificacions existentes, des edificacions de naua construccion o deth vòl o deth sosterranh des immòbles, per rason deth besonh d’implantacion d’equipaments comunitaris, coma tanben entà facilitar er accès des pedanhs as sistèmes viari e d’espacis liures. Era obtencion d’aguesti sistèmes se pòt amiar a tèrme per expropiacion s’er immòble afectat non forme part d’un poligòn d’actuacion urbanistica que preveigue era cession gratuita deth sistèma.
»4. Se, d’acòrd damb es apartats 2 e 3, eth planejament urbanistic prevé era compatibilitat d’ua qualificacion urbanistica de profitament privat e era destinacion a sistèmes de titularitat publica deth solèr, deth vòl o deth sòtol d’un terren, se pòt constituir eth regim de proprietat orizontau mès adequat d’entre es establidi pera legislacion civila catalana, damb es limitacions e servituds que siguen procedentes entara proteccion deth domèni public.
»5. Eth regim de compatibilitat que regule aguest article non empedís er usatge privatiu des bens de domèni public que, d’acòrd damb era legislacion sus patrimòni des administracions publiques, non compòrte era transformacion o era modificacion d’aguest domèni.»
Article 8. Modificacion der article 40 deth tèxte rehonut dera Lei d’urbanisme
1. Se modifique era letra b der apartat 1 der article 40 deth tèxte rehonut dera Lei d’urbanisme, que rèste redigida dera manèra següenta:
«b) Enes suposicions de modificacion deth planejament urbanistic generau qu’establís er article 43.1, enes qu’eth percentatge ei deth 85%.»
2. Se modifique er apartat 2 der article 40 deth tèxte rehonut dera Lei d’urbanisme, que rèste redigit dera manèra següenta:
«2. Es proprietaris de solèr urbanizable delimitat an dret ath 85% deth profitament urbanistic deth sector, referit as sues finques.»
Article 9. Modificacion der article 43 deth tèxte rehonut dera Lei d’urbanisme
Se modifique er article 43 deth tèxte rehonut dera Lei d’urbanisme, que rèste redigit dera manèra següenta:
«Article 43. Déuer de cession de solèr damb profitament en solèr urban non consolidat.
»1. Es proprietaris de solèr urban non consolidat an de cedir gratuïtament ara administracion actuanta eth solèr correspondent ath 10% deth profitament urbanistic des sectors subjèctes a un plan de melhora urbana o des poligòns d’actuacion urbanistica qu’agen per objècte bèra ua des finalitats que’n hè referéncia er article 70.2.a, exceptat des suposicions següentes:
»a) En cas des airaus residenciaus estrategics, es proprietaris an de cedir eth solèr correspondent ath percentatge qu’establís eth plan director, que pòt èster enquiath 15% deth profitament urbanistic deth sector.
»b) En cas que per miei d’ua modificacion deth planejament urbanistic generau s’establisque un nau poligòn d’actuacion urbanistica qu’age per objècte ua actuacion isolada de dotacion que’n hè referéncia era disposicion addicionau dusau, eth 10% der increment deth profitament urbanistic que compòrte era actuacion de dotacion respècte ath profitament urbanistic atribuït as terrens includidi ena actuacion, exceptat qu’era modificacion deth planejament correspondent incremente eth tet edificable der encastre d’actuacion, suposicion ena qu’eth percentatge nomentat ei deth 15% der increment deth profitament urbanistic.
»c) En cas que per miei d’ua modificacion deth planejament urbanistic generau s’incremente eth tet edificable d’un sector o d’un poligòn d’actuacion urbanistica, es proprietaris, a part dera cession ordinària que correspon ar encastre d’actuacion, an de cedir eth solèr correspondent ath 15% der increment deth profitament urbanistic.
»2. Era administracion actuanta a de fixar er emplaçament deth solèr de cession damb profitament urbanistic en procediment de reparcellament. Entà assegurar era participacion dera iniciativa privada ena construccion d’abitatges de proteccion publica, se pòt distribuir era cession de solèr damb profitament proporcionaument entre es diferentes qualificacions de zòna der encastre d’actuacion.
»3. Era cession de solèr que’n hè referéncia er apartat 1 pòt èster remplaçada peth sòn equivalent en d’auti terrens dehòra deth sector o deth poligòn se se preten melhorar era politica d’abitatge, s’era ordenacion urbanistica da lòc a ua parcèla unica e indivisibla o se resulte materiaument impossible individualizar en ua parcèla urbanistica eth profitament que s’a de cedir. En aguestes dues darrères suposicions, era cession pòt èster remplaçada tanben per equivalent deth sòn valor economic. En toti es cassi, er equivalent s’a de destinar a conservar, administrar o ampliar eth patrimòni public de solèr.»
Article 10. Modificacion der article 44 deth tèxte rehonut dera Lei d’urbanisme
Se modifique er article 44 deth tèxte rehonut dera Lei d’urbanisme, que rèste redigit dera manèra següenta:
«Article 44. Déuers des proprietaris de solèr urban non consolidat e de solèr urbanizable delimitat
»1. Es proprietaris de solèr urban non consolidat e es proprietaris de solèr urbanizable delimitat an es déuers comuns següents:
»a) Repartir equitativament es beneficis e es cargues derivadi deth planejament urbanistic.
»b) Cedir ar ajuntament o ara administracion que pertòque, d’ua manèra obligatòria e gratuïta, tot eth solèr reservat tath planejament urbanistic entàs sistèmes urbanistics locaus includit en encastre d’actuacion urbanistica a on siguen integradi es terrens, damb es especificitats següentes:
»Prumèra. En solèr urban, er encastre d’actuacion ei eth deth poligòn d’actuacion urbanistica o eth sector deth plan de melhora urbana, que pòden èster fisicament discontinús.
»Dusau. En solèr urbanizable delimitat, er encastre d’actuacion ei eth sector deth plan parciau urbanistic correspondent, que tanben pòt èster fisicament discontinú.
»c) Cedir ar ajuntament o ara administracion que pertòque, d’ua manèra obligatòria e gratuita, eth solèr de besonh entara execucion des sistèmes urbanistics generaus qu’eth planejament urbanistic generau includisque en encastre d’actuacion urbanistica a on es terrens siguen integradi o a on siguen adscrits entara obtencion deth solèr.
»d) Pagar e, se s’escatz, executar e cedir ar ajuntament o a ara administracion que pertòque, damb eth solèr correspondent, totes es òbres d’urbanizacion previstes ena actuacion, coma tanben es infrastructures de connexion damb es hilats generaus de servicis e es d’ampliacion e reforçament des existents dehòra dera actuacion qu’aguesta demane pes dimensions e es caracteristiques especifiques, sense perjudici deth dret de recéber eth remborsament des despenses d’installacion des hilats de servicis damb cargue as empreses qu’an hèt aguesti servicis, enes tèrmes qu’establís era legislacion aplicabla. En aguestes infrastructures s’includissen es de transpòrt public que siguen necessàries coma conseqüéncia dera mobilitat generada pera actuacion que se’n tracte. Era participacion enes còsti d’implantacion d’aguestes infrastructures se determine d’acòrd damb era legislacion sus mobilitat.
»e) Edificar es solars enes tèrmes establidi peth planejament urbanistic.
»f) Executar enes terminis establidi peth planejament urbanistic era construccion der abitatge protegit qu’eventuaument les correspone.
»g) Conservar es òbres d’urbanizacion, agropadi legaument coma junta de conservacion, enes suposicions enes quaus s’age assomit volontàriament aguesta obligacion o ben ac impòse justificadament eth plan d’ordenacion urbanistica municipau o eth programa d’actuacion urbanistica municipau, vinculant-la objectivament ara manca de consolidacion deth solèr o ara insuficiéncia dera urbanizacion.
»2. Es proprietaris de solèr urban non consolidat non includit en encastres d’actuacion urbanistica son obligats a cedir gratuïtament ar ajuntament o ara administracion que pertòque, abans dera edificacion, sonque es terrens destinats a carrèrs o a quinsevolhe aute tipe de via deth sistèma de comunicacion o as ampliacions que siguen necessàries tà qu’aguest solèr urban aquerisque era condicion de solar.»
Article 11. Modificacion der article 45 deth tèxte rehonut dera Lei d’urbanisme
Se modifique er article 45 deth tèxte rehonut dera Lei d’urbanisme, que rèste redigit dera manèra següenta: 
«Article 45. Déuer addicionau des proprietaris de solèr urbanizable delimitat
»1. Es proprietaris de solèr urbanizable delimitat an, ath delà des qu’impòse er article 44, eth déuer de cedir ara administracion actuanta, gratuïtament, laguens deth sector de solèr urbanizable a on siguen integradi es terrens, eth solèr de besonh entà edificar eth tet correspondent ath 15% deth profitament urbanistic deth sector. 
»2. Era administracion actuanta a de fixar er emplaçament deth solèr de cession damb profitament urbanistic en procès de reparcellament. Entà assegurar era participacion dera iniciativa privada ena construccion d’abitatges de proteccion publica se pòt distribuir era cession de solèr damb profitament proporcionaument entre es diferentes qualificacions de zòna der encastre d’actuacion.
»3. Era cession de solèr que’n hè referéncia er apartat 1 pòt èster remplaçada peth sòn equivalent en d’auti terrens dehòra deth sector o deth poligòn se se preten melhorar era politica d’abitatge, o s’era ordenacion urbanistica da lòc a ua parcèla unica e indivisibla, o se resulte materiaument impossible individualizar en ua parcèla urbanistica eth profitament que s’a de cedir. En aguesti dus darrèrs cassi, era cession pòt èster remplaçada tanben per equivalent deth sòn valor economic. En toti es cassi, er equivalent s’a de destinar a conservar, administrar o ampliar eth patrimòni public de solèr.»
Article 12. Modificacion der article 47 deth tèxte rehonut dera Lei d’urbanisme
1. Se modifique er apartat 3 der article 47 deth tèxte rehonut dera Lei d’urbanisme, que rèste redigit dera manèra següenta:
«3. Ei permés, en solèr non urbanizable, damb es requisits fixats pes articles 50 e 51:
»a) Reconstruir e reabilitar es masi e es cases ruraus que calgue preservar e recuperar per rasons arquitectoniques, istoriques, ambientaus, paisatgistiques o sociaus.
»b) Reconstruir e reabilitar d’autes bastisses anteriores ara entrada en vigor deth prumèr esturment de planejament urbanistic generau en cada municipi e que calgue preservar e recuperar per rasons arquitectoniques o istoriques.
»c) Reabilitar es construccions ruraus non utilizades entà corregir-ne er impacte ambientau o paisatgistic negatiu.»
2. Se hig un nau apartat, eth 3 bis, ar article 47 deth tèxte rehonut dera Lei d’urbanisme, damb eth tèxte següent:
«3 bis. Es construccions que’n hè referéncia er apartat 3 an d'auer estat includides peth planejament urbanistic en catalòg qu’establís er article 50.2, damb prevision de destinar-les a abitatge familiar; a un establiment otelèr damb excludiment dera modalitat d'otèl apartament; a un establiment de torisme rurau; a activitats d'educacion en léser, artesanaus, artistiques o de restauracion; a equipaments, o a servicis comunitaris. Totun açò, entà poder-les destinar a establiment otelèr a d'èster previst exprèssament en nomentat catalòg, eth quau pòt establir un limit en nombre de places. Es bastisses que’n hè referéncia er apartat 3.b e c en cap cas se pòden reconstruir e reabilitar damb prevision de destinar-les a abitatge familiar. En toti es cassi, es usatges des construccions que’n hè referéncia aguest apartat an d’èster compatibles damb es activitats agràries implantades en entorn immediat respectiu.»
3. Se modifique era letra e e se hig ua naua letra, era f, ar apartat 6 der article 47 deth tèxte rehonut dera Lei d’urbanisme, damb eth tèxte següent: 
«e) Es construccions destinades ara activitat de camping e ath parcatge de caravanes, autocaravanes e remòrques tenda autorizades peth plan d’ordenacion urbanistica municipau, qu’exigissen en toti es cassi era tramitacion preliminara d’un plan especiau urbanistic.
»f) Es construccions auxiliares adreçades ara activitat de torisme rurau.»
Article 13. Modificacion der article 48 deth tèxte rehonut dera Lei d’urbanisme
Se modifique er apartat 3 der article 48 deth tèxte rehonut dera Lei d’urbanisme, que rèste redigit dera manèra següenta:
«3. Era aprobacion definitiva des projèctes d’actuacions especifiques d’interès public non includides en un plan especiau urbanistic ei un requisit entà poder tramitar es licéncies o autorizacions municipaus relatives ara actuacion, que totun açò pòden èster tramitades simultanèament, condicionades tostemp ara aprobacion deth projècte. Maugrat açò, se pòden establir per reglament es suposicions que, pr’amor dera escassa entitat des òbres o dera superfícia de solèr afectada pera actuacion, non ei exigibla era aprobacion deth projècte. En aguestes suposicions, entà autrejar es licéncies o autorizacions municipaus correspondentes se requerís er informe preliminar favorable dera comission territoriau d’urbanisme que pertòque.»
Article 14. Modificacion der article 49 deth tèxte rehonut dera Lei d’urbanisme
Se modifique er article 49 deth tèxte rehonut dera Lei d’urbanisme, que rèste redigit dera manèra següenta: 
«Article 49. Procediment entara aprobacion de determinats projèctes de naues activitats e construccions en solèr non urbanizable.
»1. Es determinacions der article 48 s’apliquen tanben as actuacions següentes en solèr non urbanizable:
»a) Es projèctes d’activitats e de construccions dirèctament vinculadi ara explotacion de recorsi naturaus.
»b) Es projèctes de naues bastisses que’n hè referéncia er article 47.6.b, destinades a abitatge familiar o a lotjament de trabalhadors temporaus e as projèctes que’n hè referéncia er apartat 2 en toti es cassi qu’incorporen aguesti usatges. En quinsevolhe cas, aguesti usatges an d’èster dirèctament e justificadament associats ara explotacion rustica que se’n tracte, e es construccions an de constituir un conjunt integrat, adequat ath miei rurau.
»c) Era dubertura o era recuperacion de vies d’accès, camins e sendèrs, en cas qu’era recuperacion non sigue integrada en un projècte d’actuacion admetuda en aguesta classa de solèr, tramitat d’acòrd damb era legislacion sectoriau.
»d) Es estacions de provediment de carburants e de prestacion de d’auti servicis deth hilat viari.
»e) Es construccions auxiliares adreçades ara activitat de torisme rurau.
»f) Quinsevolhe auta actuacion qu’afècte rèstes arqueologiques d’interès declarat, aqüifèrs classats, zònes vulnerables o zònes sensibles declarades de conformitat damb era legislacion vigenta, jadiments paleontologics o punts geologics d’interès.
»2. Es projèctes de naues construccions pròpries d’ua activitat agricòla, ramadera o, en generau, rustica, se depassen es lindaus qu’establissen eth planejament territoriau e er urbanistic, exceptat dera suposicion dera incisa finau der apartat 3, s’an de sosméter ar informe dera comission territoriau d’urbanisme que pertòque, que regule er article 50.1, damb es madeishi efèctes vinculants. Aguest informe s’a de referir as aspèctes de legalitat des projèctes e ar estudi d’impacte e integracion paisatgistica dera naua construccion qu’eth promotor deth projècte a de presentar.
»3. En cas de projèctes que compòrten er establiment o era ampliacion d’activitats ramadères, s’an de sosméter a informacion publica per un termini de vint dies e ar informe deth departament competent en matèria de ramaderia relatiu ath compliment des requisits de distàncies establides pera normativa sus ordenacion ramadèra. Era licéncia correspondenta sonque se pòt autrejar s’aguest informe ei favorable. En cas qu’aguesti projèctes depassen es limits que’n hè referéncia er apartat 2, aguest informe e eth projècte tramitat s’an d’aportar amassa damb era sollicitud der informe correspondent dera comission territoriau d’urbanisme que pertòque. Totun, es projèctes relatius a activitats ramadères preexistentes que, sense incrementar era capacitat productiva des installacions, sonque compòrten òbres entà adaptar aguestes installacions as exigéncies derivades dera legislacion aplicabla en matèria de ramaderia non requerissen es informes nomentadi, senon que demoren subjèctes sonque a licéncia municipau.»
Article 15. Modificacion der article 50 deth tèxte rehonut dera Lei d’urbanisme
Se modifique er article 50 deth tèxte rehonut dera Lei d’urbanisme, que rèste redigit dera manèra següenta: 
«Article 50. Reconstruccion o reabilitacion de determinades construccions en solèr non urbanizable
»1. En procediment d’autejament de licéncies, era comission territoriau d’urbanisme que pertòque a d’informar sus es projèctes relatius ara reconstruccion e reabilitacion des construccions qu’establís er article 47.3, exceptat qu’aguesti projèctes sonque compòrten òbres de conservacion, d’adequacion, de melhorament o de manteniment d’un usatge existent admetut per ordenament urbanistic. Era comission territoriau d’urbanisme a d’eméter aguest informe en termini de dus mesi a compdar de quan age er expedient. Era licéncia sonque se pòt autrejar s’er informe ei favorable e, s’escatz, a de fixar es mesures correctores e es condicions de caractèr urbanistic que’n hè referéncia er article 48.2. En cas qu’era reconstruccion o reabilitacion projectada sigue susceptibla de perturbar eth foncionament normau des explotacions agràries existentes en entorn immediat, abans de sosméter eth projècte tramitat ara consideracion dera comission territoriau d’urbanisme que pertòque, er ajuntament a de sollicitar un informe ath departament competent en matèria d’agricultura e ramaderia sus era incidéncia deth projècte tramitat damb relacion ath foncionament des explotacions agràries existentes e sus es eventuaus mesures que s’an d’includir en projècte tramitat entà compatibilizar-lo damb aguestes explotacions.
»2. Eth planejament urbanistic generau o especiau a d’identificar en un catalòg especific es construccions plaçades en solèr non urbanizable susceptibles de reconstruccion o de reabilitacion e justificar es rasons que ne determinen era preservacion o, se s’escatz, era recuperacion d’acòrd damb aquerò qu’establís er article 47.3. Es critèris paisatgistics que determinen er includiment des masi e es cases ruraus en catalòg s’an d’adequar as determinacions que, s’escatz, establís eth planejament urbanistic o sectoriau entara proteccion e eth melhorament deth paisatge.
»3. Era reconstruccion e era reabilitacion deth patrimòni arquitectonic rurau an de respectar eth volum edificat preexistent e era composicion volumetrica originau preliminarament determinats. Se non s’altèren es caracteristiques originaus dera edificacion, se’n pòt adméter era division orizontau, damb es limitacions qu’establisque eth planejament urbanistic e d’acòrd damb era normativa reguladora des condicions objectives d’abitabilitat. Ena suposicion der article 47.3.c, era reabilitacion dera construccion afectada pòt comportar era reduccion deth volum preexistent s’açò ei de besonh entà corregir-ne er impacte ambientau o paisatgistic negatiu.»
Article 16. Modificacion der article 53 deth tèxte rehonut dera Lei d’urbanisme
Se modifique er article 53 deth tèxte rehonut dera Lei d’urbanisme, que rèste redigit dera manèra següenta: 
«Article 53. Usatges e òbres de caractèr provisionau
»1. Enes terrens comprenudi en sectors de planejament urbanistic derivat o en poligòns d’actuacion urbanistica e, dehòra d’aguesti encastres, enes terrens destinats a sistèmes urbanistics, se pòden autorizar usatges e òbres de caractèr provisionau que non siguen proïbits pera legislacion e eth planejament sectoriaus o peth planejament territoriau o urbanistic, en tant non s’age començat eth procediment de reparcellament, d’aucupacion dirècta o d’expropiacion correspondenta entara execucion dera actuacion urbanistica que les afècte.
»2. Es usatges provisionaus autorizadi an de cessar e es òbres provisionaus autorizades s’an de desmontar o demolir quan ac acòrde era administracion actuanta, sense qu’en cap cas es afectats agen dret a percéber indemnizacion.
»3. Sonque se pòden autorizar coma usatges provisionaus: 
»a) Er emmagazinatge o eth depaus simple de mercaderies o de bens mòbles.
»b) Era prestacion de servicis particulars as ciutadans.
»c) Es activitats deth sector primari e es activitats comerciaus que i siguen restacades.
»d) Es activitats de léser, esportives, recreatives e culturaus.
»e) Era exibicion d’anoncis publicitaris mejançant pannèus.
»f) Enes construccions e es installacions preexistentes en solèr urban, es usatges admetudi ena zòna urbanistica a on siguen includidi es terrens qu’aucupen. S’aguestes construccions e installacions son en situacion de deòra d’ordenacion, era autorizacion apertienta d’usatges e òbres provisionaus se subjècte as determinacions d’aguest article damb es limitacions qu’establís er article 108.
»4. Non se pòt autorizar en cap cas coma usatge provisionau eth residenciau ne, en solèr non urbanizable, es usatges que non siguen d’acòrd damb aguest regim de solèr.
»5. Sonque se pòden autorizar coma òbres provisionaus es vinculades as usatges provisionaus a que hè referéncia er apartat 3 e es vinculades a activitats economiques preexistentes. Aguestes òbres an d’èster es minimes de besonh entà desvolopar er usatge sense ométer cap des normes de seguretat e igiena establides pera legislacion sectoriau, e an d’èster facilament desmontables e trasladables.
»6. Es terrens adreçadi a sistèmes urbanistics ja aquerits pera Administracion publica pòden èster aucupats temporaument per rason dera execucion d’òbres o pera prestacion de servicis publics. Tanben pòden èster utilizadi de manèra temporau e esporadica entà installar-i mercats ambulants o entà desvolopar-i activitats de léser, esportives, recreatives, culturaus, aparcaments publics e similars. Era autorizacion d’aguesti usatges pera administracion titulara deth domèni public non compòrte er incompliment dera obligacion de destinar es terrens as finalitats determinades peth planejament urbanistic.»
Article 17. Modificacion der article 54 deth tèxte rehonut dera Lei d’urbanisme
Se modifique er article 54 deth tèxte rehonut dera Lei d’urbanisme, que rèste redigit dera manèra següenta: 
«Article 54. Procediment entara autorizacion d’usatges provisionaus deth solèr e d’òbres de caractèr provisionau
»1. Es sollicituds d’autorizacion d’usatges e òbres provisionaus que’n hè referéncia er article 53.1, 2, 3, 4 e 5 an de contier, ath delà des requisits exigits pera legislacion aplicabla en matèria de procediment administratiu comun e en matèria de regim locau, es documents següents: 
»a) Era memòria justificativa deth caractèr provisionau des usatges e des òbres. 
»b) Era acceptacion pes proprietaris e es gestors o explotadors des usatges e des òbres en vertut deth contracte de loguèr o quinsevolhe aute negòci juridic de cessar es usatges e de desmontar o demolir es òbres quan ac acòrde era administracion actuanta, sense dret a percéber indemnizacion per aguest concèpte ne pera finalizacion deth contracte de loguèr o de quinsevolhe aute negòci juridic.
»c) Eth compromís des persones nomentades de tornar a deishar era situacion alterada pes usatges e òbres sollicitadi en sòn estat originari.
»2. S’era sollicitud presentada complís es requisits que’n hè referéncia er apartat 1, er ajuntament que pertòque l’a de sosméter ath tramit d’informacion publica peth termini de vint dies e, simultanèamanet, a de sollicitar er informe correspondent ara comission territoriau d’urbanisme que pertòque, que l’a d’eméter en termini maxim de dus mesi. Er ajuntament non pòt autorizar es usatges e es òbres provisionaus sollicitadi s’aguest informe ei desfavorable.
»3. Era autorizacion d’usatges e òbres provisionaus rèste supeditada a: 
»a) Era constitucion des garanties de besonh entà assegurar era reposicion dera situacion alterada ath sòn estat originari.
»b) Era condicion resolutòria qu’es compromisi acceptats pes interessats siguen tanben acceptats exprèssament pes naui proprietaris e pes naui gestors o explotadors des usatges e des òbres en vertut de contracte de loguèr o quinsevolhe aute negòci juridic que les succedisquen.
»4. Es condicions jos es quaus s’autrege era autorizacion d’usatges e òbres provisionaus, acceptades exprèssament pes destinataris, s’an de hèr a constar en Registre dera Proprietat, de conformitat damb era legislacion ipotecària. Era eficàcia dera autorizacion rèste supeditada ad aguesta constància registrau.»
Article 18. Modificacion der article 55 deth tèxte rehonut dera Lei d’urbanisme
Se modifique er article 55 deth tèxte rehonut dera Lei d’urbanisme, que rèste redigit dera manèra següenta: 
«Article 55. Tipes de plans urbanistics
»1. Era planificacion urbanistica deth territòri s’amie a tèrme mejançant eth planejament urbanistic generau, qu’ei composat pes plans directors urbanistics, pes plans d’ordenacion urbanistica municipau e pes normes de planejament urbanistic. Es programes d’actuacion urbanistica municipau son tanben part deth planejament urbanistic generau e lo complementen.
»2. Eth planejament urbanistic generau se desvolope per miei deth planejament urbanistic derivat, qu’ei integrat pes plans especiaus urbanistics, pes plans de melhora urbana, pels plans parciaus urbanistics e pes plans parciaus urbanistics de delimitacion.
»3. Eth planejament urbanistic derivat ei supeditat as determinacions deth planejament urbanistic generau. Maugrat açò, es plans especiaus urbanistics pòden introdusir ena ordenacion deth planejament urbanistic generau modificacions especifiques de besonh tà complir es sues foncions enes tèrmes que regulen es articles 67 e 68. En cas des plans de melhora urbana, s’aplique çò qu’establís er article 70.4.»
Article 19. Modificacion der article 56 deth tèxte rehonut dera Lei d’urbanisme
1. Se hig ua naua letra, era g, ar apartat 1 der article 56 deth tèxte rehonut dera Lei d’urbanisme, damb eth tèxte següent:
«g) Era delimitacion e era ordenacion de sectors d’interès supramunicipau entara execucion dirècta d’actuacions d’especiau importància sociau o economica o de caracteristiques singulares.»
2. Se modifiquen es letres a e c der apartat 5 der article 56 deth tèxte rehonut dera Lei d’urbanisme, que rèsten redigides dera manèra següenta: 
«a) Compòrten eth classament urbanistic des terrens coma solèr urbanizable delimitat, en cas que non aguessen aguest classament d’acòrd damb eth planejament generau municipau vigent; pòden modificar es condicions establides entath desvolopament deth sector de solèr urbanizable o de solèr urban non consolidat peth planejament generau municipau vigent, se s’escatz, e establissen era ordenacion detalhada deth solèr damb eth nivèu e era documentacion pròpris d’un plan urbanistic derivat, e tanben pòden incorporar era concrecion deth traçat e es caracteristiques des òbres d’urbanizacion damb eth nivèu e era documentacion pròpris d’un projècte d’urbanizacion.»
«c) En solèr urban non consolidat pòden incrementar eth percentatge de profitament objècte deth déuer de cession de solèr enquiath 15% deth profitament der airau e pòden establir qu’eth producte obtengut dera alienacion d’aguest solèr se destine, totaument o parciaument, a complir era obligacion de pagar era construccion des equipaments previsti.»
3. Se hig un nau apartat, eth 6, ar article 56 deth tèxte rehonut dera Lei d’urbanisme, damb eth tèxte següent:
«6. Es plans directors urbanistics de delimitacion e ordenacion de sectors d’interès supramunicipau que’n hè referéncia er apartat 1.g:
»a) Classen e qualifiquen eth solèr e compòrten era delimitacion de sectors de solèr urbanizable delimitat o de solèr urban non consolidat. Damb aguesta finalitat, pòden modificar eth classament urbanistic deth solèr o es condicions de desvolopament previstes peth planejament urbanistic vigent.
»b) Establissen era ordenacion detalhada deth solèr damb eth nivèu e era documentacion pròpris d’un plan urbanistic derivat e es autes determinacions pròpries d’aguest esturment.
»c) Pòden incorporar era concrecion deth traçat e es caracteristiques des òbres d’urbanizacion damb eth nivèu e era documentacion pròpris d’un projècte d’urbanizacion.
»d) Legitimen er inici dera execucion urbanistica dera actuacion, sense besonh de hèr era adaptacion preliminara deth planejament urbanistic generau municipau, que s’a d’amiar a tèrme enes tèrmes qu’eth plan director urbanistic establisque.
»e) Especifiquen era administracion actuanta.»
Article 20. Modificacion der article 57 deth tèxte rehonut dera Lei d’urbanisme
1. Se modifique era letra c der apartat 2 der article 57 deth tèxte rehonut dera Lei d’urbanisme, que rèste redigida dera manèra següenta: 
«c) Definir era estructura generau que cau adoptar entara ordenacion urbanistica deth territòri e establir es pautes entà hèr-ne eth desvolopament, sense qu’aguesta definicion empedisque formular plans especiaus urbanistics autonòms entà implantar d’auti elements integrants dera estructura generau deth territòri enes tèrmes que regule er article 68.»
2. Se modifique er apartat 3 der article 57 deth tèxte rehonut dera Lei d’urbanisme, que rèste redigit dera manèra següenta: 
«3. Es plans d’ordenacion urbanistica municipau e es sues modificacions e revisions an de reservar entara construccion d’abitatges de proteccion publica solèr sufisent entath compliment des objectius definits ena memòria sociau e, coma minim, eth solèr correspondent ath 30% deth tet que se qualifique entar usatge residenciau de naua implantacion, autant en solèr urban consolidat coma en solèr urbanizable, un 20% d’aguest, coma minim, s’a de destinar a abitatges damb proteccion oficial de regim generau, de regim especiau, o d’andús regims, o des regims que determine coma equivalents era normativa en matèria d’abitatge, destinats ara venda, ath loguèr o a d’autes formes de cession d’usatge. Son exemptats d’aguesta obligacion minima es plans d’ordenacion urbanistica municipau següents, exceptat qu’eth planejament territoriau o director urbanistic determine ua auta causa:
»a) Es des municipis que, pera sua escassa complexitat urbanistica, sonque distinguissen entre solèr urban e solèr non urbanizable.
»b) Es des municipis de mens de cinc mil abitants, que non son cap-lòcs de comarca e que complisquen es requisits següents:
»Prumèr. S’enes dus ans anteriors ara aprobacion iniciau deth plan, era dinamica d’autrejament de licéncies a estat inferiora a cinc abitatges per cada mil abitants e an.
»Dusau. S’eth plan non permet mès de dus cents abitatges de naua implantacion entath conjunt des encastres d’actuacion urbanistica en solèr urban non consolidat e en solèr urbanizable que’n hè referéncia er apartat 4.»
3. Se modifique er apartat 4 der article 57 deth tèxte rehonut dera Lei d’urbanisme, que rèste redigit dera manèra següenta: 
«4. As efèctes deth comput des resèrves minimes obligatòries qu’establís er apartat 3, ei tet residenciau de naua implantacion eth tet destinat a abitatge, autant de manèra exclusiva com se s’admet indistintament damb d’auti usatges, que preveigue eth plan d’ordenacion urbanistica municipau entàs sectors de solèr urbanizable e entàs poligòns d’actuacion urbanistica en solèr urban non consolidat e es sectors subjèctes a plans de melhora urbana qu’agen per objècte bèra ua des finalitats que’n hè referéncia er article 70.2.a. Non se considère en cap cas tet residenciau de naua implantacion e non se compde en calcul:
»a) Eth tet correspondent as construccions damb usatge residenciau existentes enes nomentadi sectors o poligòns.
»b) Eth tet des sectors damb planejament urbanistic derivat e damb projècte de reparcellament aprovadi definitivament de conformitat damb eth planejament anterior, enes quaus regissen es determinacions deth plan urbanistic derivat aprovat.»
Article 21. Modificacion der article 58 deth tèxte rehonut dera Lei d’urbanisme
1. Se modifique era letra f der apartat 1 der article 58 deth tèxte rehonut dera Lei d’urbanisme, que rèste redigida dera manèra següenta: 
«f) Definissen eth sistèma generau d’espacis liures publics, qu’a de respóner, coma minim, ara proporcion de 20 m² per cada 100 m² de tet admetut peth planejament urbanistic entar usatge residenciau non includit en cap sector de planejament urbanistic. Aguest estandard minim non ei aplicable as plans d’ordenacion urbanistica municipau de municipis qu’agen ua poblacion inferiora a tres mil abitants e d’escassa complexitat urbanistica, que sonque distinguissen entre solèr urban e solèr non urbanizable, damb era condicion qu’aguesti plans an d’efectuar ua resèrva de solèr que sigue adequada as besonhs deth municipi.»
2. Se modifique er apartat 4 der article 58 deth tèxte rehonut dera Lei d’urbanisme, que rèste redigit dera manèra següenta: 
«4. En solèr urban consolidat, es plans d’ordenacion urbanistica municipau requerissen es nivèus d’inclinacion e es caracteristiques en traçat des òbres d’urbanizacion. Enes encastres de solèr urban non consolidat entàs quaus es plans delimiten poligòns d’actuacion, es òbres d’urbanizacion e es nivèus d’inclinacion s’an de definir e concretar mejançant un projècte d’urbanizacion.»
3. Se modifique er apartat 7 der article 58 deth tèxte rehonut dera Lei d’urbanisme, que rèste redigit dera manèra següenta: 
«7. En solèr urbanizable delimitat, es plans d’ordenacion urbanistica municipau concrèten era delimitacion des sectors, que pòden èster fisicament discontinús e, entà cadun d’aguesti, es indèxs d’edificabilitat bruta; era densitat maxima, que non pòt depassar en cap cas es cent abitatges per ectarèa; es usatges principaus e compatibles, e es estandards que determinen es resèrves minimes entath sistèma locau d’espacis liures e equipaments. En cas des sectors qu’ei previst de desvolopar d’ua manèra immediata, pòden establir era ordenacion detalhada deth solèr damb eth nivèu e documentacion pròpris d’un plan parciau urbanistic e d’autes determinacions pròpries d’aguest esturment, sense besonh de tramitar-lo entà desvolopar eth sector se atau ac determinen exprèssament.»
4. Se modifique la letra c der apartat 9 der article 58 deth tèxte rehonut dera Lei d’urbanisme, que rèste redigida dera manèra següenta: 
«c) Establissen es termièrs a què hè referéncia er article 49.2.»
Article 22. Modificacion der article 63 deth tèxte rehonut dera Lei d’urbanisme
Se modifique er apartat 3 der article 63 deth tèxte rehonut dera Lei d’urbanisme, que rèste redigit dera manèra següenta: 
«3. Es normes dictades en vertut der apartat 2 pòden abastar solèr urbanizable mancat de plan parciau urbanistic aprovat, o que l’age en tramitacion, entà permeter-i era installacion d’equipaments o servicis comunitaris, s’er acòrd deth Govèrn trape rasons d’interès public supramunicipau; en aguesta suposicion, es normes s’an de desvolopar mejançant eth plan especiau urbanistic correspondent.»
Article 23. Modificacion der article 65 deth tèxte rehonut dera Lei d’urbanisme
Se modifique er apartat 3 der article 65 deth tèxte rehonut dera Lei d’urbanisme, que rèste redigit dera manèra següenta: 
«3. Enes sectors d’usatge residenciau, es plans parciaus urbanistics an de reservar solèr entà sistèmes, coma minim, enes proporcions següentes:
»a) Entà zònes verdes e espacis liures publics, 20 m2 de solèr per cada 100 m2 de tet edificable, damb un minim deth 10% dera superfícia der encastre d’actuacion urbanistica.
»b) Entà equipaments de titularitat publica, eth valor inferior resultant des proporcions següentes: 20 m2 de solèr per cada 100 m2 de tet o 20 m2 de solèr per cada abitatge; damb un minim, en toti es cassi, deth 5% dera superfícia der encastre d’actuacion urbanistica, ath delà deth solèr destinat a servicis tecnics, s’escatz. Eth planejament urbanistic generau, en cas que preveigue eth sistèma urbanistic d’abitatges dotacionaus publics, pòt determinar qu’era resèrva entà equipaments de titularitat publica se destine, en sectors determinats, totaument o parciaument, ath sistèma urbanistic d’abitatges dotacionaus publics, d’acòrd damb aquerò qu’establís er article 58.1.g.»
Article 24. Modificacion der article 67 deth tèxte rehonut dera Lei d’urbanisme
Se modifique er article 67 deth tèxte rehonut dera Lei d’urbanisme, que rèste redigit dera manèra següenta: 
«Article 67. Plans especiaus urbanistics de desvolopament
»1. En desvolopament des previsions deth planejament territoriau o deth planejament urbanistic generau, se pòden aprovar plans especiaus urbanistics se son de besonh entà arténher es finalitats següentes: 
»a) Era proteccion deth miei rurau e deth miei naturau.
»b) Era proteccion de bens catalogats.
»c) Eth desvolopament deth sistèma urbanistic de comunicacions e es sues zònes de proteccion.
»d) Eth desvolopament deth sistèma urbanistic d’equipaments comunitaris. S’eth planejament urbanistic generau non ac hè, pòden concretar er usatge der equipament comunitari e era titularitat publica o privada.
»e) Eth desvolopament deth sistèma urbanistic d’espacis liures publics.
»f) Era ordenacion deth sòtol, se non ei objècte d’ua auta figura de planejament urbanistic derivat.
»g) Era identificacion e era regulacion des masi, cases ruraus e d’autes edificacions que’n hèn referéncia es articles 47.3 e 50.
»h) Es actuacions especifiques en solèr non urbanizable que’n hè referéncia er article 47.4.
»i) Era implantacion d’òbres e usatges restacadi damb era activitat de camping e damb eth parcatge de caravanes, autocaravanes e remòrques tenda previsti exprèssament en plan d’ordenacion urbanistica municipau.
»j) Era implantacion d’activitats vinculades ara explotacion de recorsi naturaus.
»k) Quinsevolhe auta finalitat analòga.
»2. Es plans especiaus urbanistics de desvolopament previsti exprèssament en planejament territoriau o en planejament urbanistic generau an d’ajustar es sues determinacions as deth plan que desvolopen.
»3. Es plans especiaus urbanistics de desvolopament non previsti exprèssament en planejament territoriau o en planejament urbanistic generau non pòden remplaçar en cap cas eth plan d’ordenacion urbanistica municipau ena sua foncion d’ordenacion integrau deth territòri, per açò non pòden alterar eth classament deth solèr ne pòden modificar es elements fondamentaus dera estructura generau definits per aguest planejament; en cambi pòden alterar d’autes determinacions deth planejament urbanistic generau e establir es limitacions d’usatge que siguen de besonh entà arténher era finalitat que les justifique.»
Article 25. Modificacion der article 68 deth tèxte rehonut dera Lei d’urbanisme
Se modifique er article 68 deth tèxte rehonut dera Lei d’urbanisme, que rèste redigit dera manèra següenta: 
«Article 68. Plans especiaus urbanistics autonòms
»1. Se pòden aprovar plans especiaus urbanistics autonòms entà implantar en territòri infrastructures non previstes en planejament territoriau o urbanistic relatives as sistèmes urbanistics de comunicacions o d’equipament comunitari, de caractèr generau o locau, exceptat qu’era legislacion sectoriau aplicabla ad aguestes infrastructures regule esturments especifics entà executar-les vinculants entath planejament urbanistic.
»2. Es plans especiaus urbanistics autonòms, ath delà des facultats qu’er article 67.3 determine entàs plans especiaus urbanistics de desvolopament non previsti exprèssament en planejament territoriau o urbanistic, pòden qualificar eth solèr que cau entara implantacion dera infrastructura coma sistèma urbanistic, de caractèr generau o locau, sense possibilitat, totun, d’alterar era qualificacion deth solèr reservat per aguest planejament entà sistèmes urbanistics generaus.»
Article 26. Modificacion der article 69 deth tèxte rehonut dera Lei d’urbanisme
Se modifique er apartat 2 der article 69 deth tèxte rehonut dera Lei d’urbanisme, que rèste redigit dera manèra següenta: 
«2. Es plans especiaus urbanistics autonòms an de qualificar coma sistèma urbanistic, generau o locau, es terrens vinculadi as infrastructures qu’ordenen e an d’establir es autes determinacions de besonh entath sòn foncionament adequat. Era documentacion d’aguesti plans a de contier era analisi des diuèrses alternatives d’emplaçament plantejades e era justificacion dera opcion escuelhuda e deth compliment des requisits que legitimen era aprobacion deth plan.»
Article 27. Modificacion der article 78 deth tèxte rehonut dera Lei d’urbanisme
Se modifique er article 78 deth tèxte rehonut dera Lei d’urbanisme, que rèste redigit dera manèra següenta: 
«Article 78. Formulacion deth planejament urbanistic derivat
»1. Correspon de formular es plans especiaus urbanistics de desvolopament, es plans de melhora urbana e es plans parciaus urbanistics as organismes locaus, as entitats urbanistiques especiaus o as auti organs competents en matèria d’urbanisme, segontes correspone, sense perjudici dera iniciativa privada d’acòrd damb aquerò que dispòse er article 101.
»2. En cas des plans especiaus urbanistics autonòms que’n hè referéncia er article 68, correspon de formular-les ara administracion qu’age a cargue era execucion dirècta des òbres correspondentes as infrastructures qu’ordenen o, en cas d’infrastructures de titularitat privada, ara persona titulara.»
Article 28. Modificacion der article 79 deth tèxte rehonut dera Lei d’urbanisme
Se modifique era letra e der apartat 1 der article 79 deth tèxte rehonut dera Lei d’urbanisme, que rèste redigida dera manèra següenta: 
«e) Es plans especiaus urbanistics autonòms que’n hè referéncia er article 68. S’en termini d’audiéncia establit per article 85.8, er ajuntament afectat manifèste disconformitat damb er emplaçament escuelhut entà implantar ua infrastructura d’interès supramunicipau, exceptat qu’aguest emplaçament s’age predeterminat per ua decision deth Govèrn, era resolucion definitiva der expedient s’a d’adoptar damb er informe preliminar deth departament competent per rason dera matèria e dera Comission de Política Territoriau e d’Urbanisme de Catalonha, damb era finalitat de ponderar es interessi publics que i concorren.»
Article 29. Modificacion der article 80 deth tèxte rehonut dera Lei d’urbanisme
Se modifiquen es letres b e c der article 80 deth tèxte rehonut dera Lei d’urbanisme, que rèsten redigides dera manèra següenta: 
«b) Es plans de melhora urbana e es plans parciaus urbanistics en cas qu’es organismes locaus non agen atribuïda o non agen d’exercir aguesta competéncia, d’acòrd damb aquerò qu’establís aguesta lei.
»c) Es plans especiaus urbanistics de desvolopament, exceptat des que correspon d’aprovar as ajuntaments de conformitat damb er article 81.»
Article 30. Derogacion der apartat 4 der article 83 deth tèxte rehonut dera Lei d’urbanisme
Se derògue er apartat 4 der article 83 deth tèxte rehonut dera Lei d’urbanisme.
Article 31. Modificacion der article 85 deth tèxte rehonut dera Lei d’urbanisme
1. Se modifique er apartat 3 der article 85 deth tèxte rehonut dera Lei d’urbanisme, que rèste redigit dera manèra següenta: 
«3. Era aprobacion iniciau e era aprobacion provisionau des plans especiaus urbanistics de desvolopament e autonòms qu’agen per objècte era implantacion de sistèmes urbanistics d’interès supramunicipau corresponen: 
»a) Ara administracion que les a redigit, s’a atribuïdes competéncies urbanistiques de tramitacion o d’aprobacion de plans.
»b) Ara comission territoriau d’urbanisme competenta, ena rèsta des cassi, exceptat qu’er encastre territoriau deth plan afècte a mès d’ua comission, suposicion ena quau era aprobacion iniciau e era definitiva pertòquen ath conselhèr o conselhèra competent en matèria d’urbanisme.»
2. Se derògue er apartat 6 der article 85 deth tèxte rehonut dera Lei d’urbanisme.
3. Se modifique er apartat 8 der article 85 deth tèxte rehonut dera Lei d’urbanisme, que rèste redigit dera manèra següenta: 
«8. Se un plan d’ordenacion urbanistica municipau o un plan urbanistic derivat non ei tramitat per ajuntament afectat, s’a de dar audiéncia ad aguest ajuntament per un termini d’un mes, simultanèament ath tramit d’informacion publica.»
Article 32. Addicion d’un nau article, eth 86 bis, ath tèxte rehonut dera Lei d’urbanisme
Se hig un nau article, eth 86 bis, ath tèxte rehonut dera Lei d’urbanisme, damb eth tèxte següent:
«Article 86 bis. Procediment d’avaloracion ambientau des esturments de planejament urbanistic
»1. Era avaloracion ambientau des esturments de planejament urbanistic que i siguen sometudi d’acòrd damb era legislacion en matèria d’avaloracion ambientau de plans e programes s’intègre en procediment d’elaboracion des plans urbanistics, de conformitat damb aguesta lei e damb eth reglament que la desplègue. Aguesta integracion, d’acòrd damb era legislacion en matèria d’avaloracion ambientau de plans e programes, compòrte necessàriament es actuacions següentes:
»a) Era elaboracion, per organ o era persona que promoigue eth plan, d’un informe de sostenibilitat ambientau preliminar e eth liurament d’aguest informe ar organ ambientau tà qu’emete eth document de referéncia, en tot auer efectuat es consultes de besonh. Er organ promotor deth plan pòt amiar a tèrme aguestes consultes s’ei part dera Administracion dera Generalitat e ac comunique per auança ar organ ambientau. Era direccion generau competenta en matèria d’ordenacion deth territòri e d’urbanisme a d’elaborar er informe territoriau e urbanistic sus er auanç deth plan, e l’a de traméter ar organ competent en matèria ambientau tà que l’incorpòre ath document de referéncia.
»b) Era elaboracion, per organ o era persona que promoigue eth plan, d’un informe de sostenibilitat ambientau d’acòrd damb eth document de referéncia.
»c) Eth tramit de consultes as administracions publiques afectades e as persones interessades, amassa damb eth tramit d’informacion publica deth plan aprovat iniciaument, per un periòde minim de quaranta cinc dies.
»d) Era elaboracion, per organ o era persona que promòigue eth plan, dera memòria ambientau, damb er acòrd der òrgan ambientau.
»e) Era presa en consideracion, ena aprobacion definitiva deth plan, der informe de sostenibilitat ambientau, dera memòria ambientau e der acòrd der organ ambientau, mejançant ua declaracion especifica en quina, se i aguesse discrepàncies damb es resultats dera avaloracion ambientau, cau justificar-ne es motius e es mesures adoptades.
»f) Era publicitat deth plan aprovat definitivament, qu’a de complir es requisits derivats der article 28 dera Lei 6/2009, deth 28 d’abriu, d’avaloracion ambientau de plans e programes.
»2. Eth procediment de decision per auança d’avaloracion ambientau des plans urbanistics que i siguen sometudi d’acòrd damb er article 8 dera Lei 6/2009 se regís per aquerò qu’establissen es articles 15 e 16 dera nomentada lei, exceptat qu’eth promotor considère qu’eth plan s’a de sosméter ara avaloracion ambientau. En aguest cas, se seguís dirèctament eth procediment d’avaloracion ambientau.
»3. En cas qu’eth plan urbanistic establisque actuacions executables dirèctament sense requerir eth desvolopament de projèctes d’òbres posteriores e s’age de sosméter ath procediment de declaracion d’impacte ambientau, er estudi d’impacte ambientau a d’èster incorporat ath plan e a d’èster sometut a informacion publica amassa damb aguest. Era declaracion d’impacte ambientau s’a d’efectuar, segontes correspone, abans dera aprobacion provisionau o abans dera aprobacion definitiva der expedient.»
Article 33. Derogacion des apartats 7 e 8 der article 89 deth tèxte rehonut dera Lei d’urbanisme
Se deròguen es apartats 7 e 8 der article 89 deth tèxte rehonut dera Lei d’urbanisme.
Article 34. Modificacion der article 90 deth tèxte rehonut dera Lei d’urbanisme
1. Se modifique er apartat 1 der article 90 deth tèxte rehonut dera Lei d’urbanisme, que rèste redigit dera manèra següenta: 
«1. Es òrgans urbanistics que pertòque deth departament competent en matèria d’urbanisme se pòden subrogar d’ofici damb requeriment preliminar, per rasons d’interès public, ena competéncia municipau o supramunicipau entara formulacion o era tramitacion des figures deth planejament urbanistic, se se produsís un incompliment des terminis establits. En cas d’incompliment des terminis de tramitacion establits per article 89 respècte des plans urbanistics derivats, era subrogacion se pòt produsir a instància des persones interessades.»
2. Se modifique er apartat 2 der article 90 deth tèxte rehonut dera Lei d’urbanisme, que rèste redigit dera manèra següenta: 
«2. S’a transcorrut eth termini establit entà adoptar era resolucion relativa ara aprobacion iniciau o provisionau deth planejament derivat, aguest s’enten aprovat, iniciaument o provisionaument, segontes que correspone, per silenci administratiu positiu, tostemp qu’era documentacion sigue complèta en inici deth comput deth termini. En aguest cas, es promotors pòden sollicitar era subrogacion der organ correspondent deth departament competent en matèria d’urbanisme tara aprobacion definitiva deth plan urbanistic derivat, ath quau correspon contunhar era tramitacion der expedient enquiara aprobacion definitiva. Era subrogacion se pòt produsir tanben en quinsevolhe moment deth tramit se i a inactivitat municipau.»
Article 35. Modificacion der article 91 deth tèxte rehonut dera Lei d’urbanisme
Se modifique er apartat 5 der article 91 deth tèxte rehonut dera Lei d’urbanisme, que rèste redigit dera manèra següenta: 
«5. Ena suposicion qu’ena tramitacion d’ua figura deth planejament urbanistic se produsisque un acòrd que requerisque era presentacion d’un tèxte rehonut, era resolucion subsequenta der organ que pertòque s’a de dictar laguens deth termini de dus mesi d’ençà qu’aguest tèxte s’age presentat. En cas qu’en compdes d’un tèxte rehonut s’age de presentar naua documentacion necessària entà analisar eth contengut deth plan, era resolucion s’a de dictar laguens deth madeish termini qu’era Lei fixe entara aprobacion definitiva der esturment de planejament que se’n tracte. Se, un viatge transcorruts es nomentadi terminis, non s’a notificat cap acte exprès, s’enten que i a agut silenci administratiu positiu e que s’a produsit era aprobacion definitiva deth tèxte rehonut o que s’a completat definitivament er expedient, damb era documentacion aportada.»
Article 36. Modificacion der article 92 deth tèxte rehonut dera Lei d’urbanisme
Se hig un nau apartat, eth 4, ar article 92 deth tèxte rehonut dera Lei d’urbanisme, damb eth tèxte següent:
«4. Er organ competent dera Administracion dera Generalitat entara aprobacion definitiva d’ua figura deth planejament urbanistic pòt facultar ath director o directora generau competent en matèria d’urbanisme entà dar conformitat ath tèxte rehonut o ara documentacion que complisque es prescripcions senhalades enes acòrds d’aprobacion definitiva e entà ordenar era publicacion deth plan as efèctes dera executivitat.»
Article 37. Modificacion der article 95 deth tèxte rehonut dera Lei d’urbanisme
Se modifique er apartat 5 der article 95 deth tèxte rehonut dera Lei d’urbanisme, que rèste redigit dera manèra següenta: 
«5. En toti es cassi, ei ua revision deth planejament generau era adopcion de naui critèris respècte ara estructura generau e organica o ath modèl d’ordenacion o de classament deth solèr preestablidi, e tanben era alteracion deth planejament generau vigent que consistís ena modificacion deth classament deth solèr non urbanizable e que compòrte, per era madeisha o amassa damb es modificacions aprovades enes tres ans anteriors, un increment superior ath 20% dera soma dera superfícia deth solèr classat peth planejament generau coma solèr urban e deth classat coma solèr urbanizable que ja dispòse des òbres d’urbanizacion executades. Era adaptacion deth planejament generau municipau as determinacions des plans directors urbanistics non requerís en cap cas era revision deth planejament generau municipau.»
Article 38. Modificacion der article 96 deth tèxte rehonut dera Lei d’urbanisme
Se modifique er article 96 deth tèxte rehonut dera Lei d’urbanisme, que rèste redigit dera manèra següenta: 
«Article 96. Modificacion des figures deth planejament urbanistic
Era modificacion de quinsevolhe des elements d’ua figura deth planejament urbanistic se subjècte as madeishes disposicions que ne regissen era formacion, damb es excepcions que s’establisquen per reglament e es particularitats següentes: 
»a) En cas de modificacions de plans urbanistics plurimunicipaus era incidéncia territoriau des quaus quede limitada a un solet tèrme municipau, correspon ar ajuntament afectat pera modificacion d’acordar-ne era aprobacion iniciau e era aprobacion provisionau.
»b) Es modificacions des sistèmes urbanistics d’espacis liures, zònes verdes o d’equipaments esportius demoren subjèctes ath procediment qu’establís er article 98; en cas de mancança de resolucion definitiva laguens de termini, s’enten denegada era modificacion.
»c) Es modificacions d’esturments de planejament urbanistic que compòrten un increment deth tet edificable, dera densitat der usatge residenciau o dera intensitat des usatges, o era transformacion des usatges establidi demoren subjèctes as particularitats qu’establissen es articles 99 e 100.
»d) Es tramits preliminars ara aprobacion iniciau des plans directors urbanistics, regulats pes articles 76.1 e 83.1, non son exigibles as modificacions des plans directors urbanistics de delimitacion e ordenacion des airaus residenciaus estrategics e des sectors d’interès supramunicipau que se referisquen sonque a determinacions pròpries deth planejament derivat exprèssament identificades peth plan director. En aguesti cassi, eth tramit d’informacion des modificacions des plans enes organismes locaus includits en encastre territoriau respectiu s’a d’efectuar simultanèament ath tramit d’informacion publica dera proposicion de modificacion, aprovada iniciaument.»
Article 39. Modificacion der article 97 deth tèxte rehonut dera Lei d’urbanisme
1. Se modifique era letra a der apartat 2 der article 97 deth tèxte rehonut dera Lei d’urbanisme, que rèste redigida dera manera següenta: 
«a) Se compòrten un increment deth tet edificable, dera densitat der usatge residenciau o dera intensitat des usatges o era transformacion globau des usatges previsti anteriorament ena suposicion qu’eth planejament anterior non s’age executat e se tracte de terrens, ben de titularitat publica a on s’age adjudicat era concession dera gestion urbanistica, ben de titularitat privada qu’enes cinc ans anteriors formèren part d’un patrimòni public de solèr e d’abitatge, sense que i concorren circonstàncies susvengudes qu’objectivament ne legitimen era modificacion.»
2. Se higen dus naui apartats, eth 3 e eth 4, ar article 97 deth tèxte rehonut dera Lei d’urbanisme, damb eth tèxte següent: 
«3. Es proposicions de modificacion d’ua figura de planejament urbanistic requerides entà perméter era installacion de servicis comuns exigits pera legislacion sectoriau en edificacions preexistentes, se impliquen era desafectacion de solèrs reservadi a sistèmes urbanistics o ara ocupacion d’espacis privadi inedificables, an de justificar: 
»a) Es rasons tecniques o economiques que hèsquen inviabla quinsevolhe auta solucion.
»b) Eth manteniment des estandards de resèrva minima de terrens entà sistèmes urbanistics establidi pera legislacion o peth planejament urbanistic e dera foncionalitat deth sistèma urbanistic afectat, se se da aguest suposicion.
»c) Eth manteniment des condicions adequades de ventilacion, exposicion ath solei e vistes des edificacions vesies, quan se redusís era distància respècte ad aguestes edificacions.
»4. Enes cassi que’n referéncia er apartat 3, es espacis aucupats pes servicis comuns nomentadi non computen a efèctes deth volum edificable dera parcèla ne des distàncies minimes dera edificacion enes limits dera parcèla, a d’autes edificacions o ara via publica.»
Article 40. Modificacion der article 99 deth tèxte rehonut dera Lei d’urbanisme
Se modifique er article 99 deth tèxte rehonut dera Lei d’urbanisme, que rèste redigit dera manèra següenta: 
«Article 99. Modificacion des figures de planejament urbanistic generau que compòrten un increment deth tet edificable, dera densitat der usatge residenciau o dera intensitat, o era transformacion des usatges
»1. Es modificacions d’esturments de planejament generau que compòrten un increment deth tet edificable, dera densitat der usatge residenciau o dera intensitat des usatges, o era transformacion des usatges establidi anteriorament an d’includir ena documentacion es especificacions següentes: 
»a) Era identitat de toti es proprietaris o titulars de d’auti drets reaus sus es finques afectades, publiques o privades, pendent es cinc ans anteriors ar inici deth procediment de modificacion, e es títols en vertut des quaus an aquerit es terrens. Aguesta especificacion s’amie a tèrme mejançant era incorporacion ena memòria d’ua relacion d’aguestes persones e des certificacions apertientes expedides peth Registre dera Proprietat e, se s’escatz, peth Registre Mercantil. En cas de manca d’identificacion deth proprietari en Registre dera Proprietat s’an de hèr a constar es donades deth cadastre. Tanben s’a de hèr a constar ena memòria se i a un adjudicatari dera concession dera gestion urbanistica, e era sua identitat.
»b) Era prevision, en document dera agenda o deth programa d’actuacion deth plan, dera execucion immediata deth planejament e er establiment deth termini concrèt entà aguesta execucion, eth quau a d’èster proporcionat ara magnitud dera actuacion.
»c) Ua avaloracion economica dera rendibilitat dera operacion, ena que s’a de justificar, en tèrmes comparatius, eth rendiment economic derivat dera ordenacion vigenta e eth que resulte dera naua ordenacion. Aguesta avaloracion s’a d’includir en document dera avaloracion economica e financèra, coma separata.
»2. Es modificacions d’esturments de planejament generau que’n hè referéncia er apartat 1 demoren tanben subjèctes as particularitats e an es efèctes següents: 
»a) S’es determinacions deth planejament generau que s’an de modificar an ua vigéncia inferiora a cinc ans, requerissen er informe favorable dera comission territoriau d’urbanisme competenta, abans dera tramitacion. Er informe a d’èster demanat pera administracion competenta entà tramitar-lo e s’enten emés en sens favorable se passen tres mesi des de que se demanèc sense que s’age notificat. Es motius que justifiquen era modificacion an d’èster explicitadi convenientament ena sollicitud d’informe e s’an de fondamentar en rasons d’interès public degudament enumerades e objectivades.
»b) Er incompliment des terminis establidi pera modificacion entà començar o acabar es òbres d’urbanizacion o entà edificar es solars resultants compòrte qu’era administracion actuanta adòpte es mesures de besonh tà qu’era actuacion s’execute o tà retornar ara ordenacion anteriora ara modificacion.
»3. S’es modificacions d’esturments de planejament generau compòrten un increment de tet edificable e se referissen a sectors o a poligòns d’actuacion urbanistica subjèctes ara cession de solèr damb profitament, an d’establir eth percentatge de cession deth 15% der increment deth profitament urbanistic.»
Article 41 . Modificacion der article 101 deth tèxte rehonut dera Lei d’urbanisme
Se hig un nau apartat, eth 3, ar article 101 deth tèxte rehonut dera Lei d’urbanisme, damb eth tèxte següent:
«3. Era iniciativa privada non a dret ath tramit entara aprobacion des proposicions de modificacion des plans d’ordenacion urbanistica municipau que presente. Totun, er ajuntament pòt assumir exprèssament era iniciativa publica entà formular-les.»
Article 42. Modificacion der article 103 deth tèxte rehonut dera Lei d’urbanisme
Se modifique er article 103 deth tèxte rehonut dera Lei d’urbanisme, que rèste redigit dera manera següenta:
«Article 103. Publicitat deth planejament urbanistic
»1. Es esturments de planejament urbanistic son publics. Tot eth mon pòt consultar-les en tot moment, informar-se deth sòn contengut e auer-ne còpies en ajuntament correspondent o en Registre de planejament urbanistic de Catalonha.
»2. Eth Registre de planejament urbanistic de Catalonha garantís era publicitat des esturments de planejament urbanistic en vigor mejançant era consulta publica presenciau e telematica des esturments que i son depositadi.
»3. Era publicacion en Diari Oficial de la Generalitat de Catalunya des acòrds d’aprobacion definitiva des plans urbanistics adoptadi pera Administracion dera Generalitat a d’includir eth ligam damb eth Registre de planejament urbanistic de Catalonha que permete era consulta telematica deth contengut des documents que conformen eth plan, entà facilitar er accès immediat ath contengut des esturments de planejament urbanistic.
»4. Tot eth mon a dret a èster informat per escrit per ajuntament que pertòque, en termini d’un mes a compdar dera sollicitud, deth regim urbanistic aplicable a ua finca o a un sector de solèr, mejançant era emission de certificats de regim urbanistic. Es titulars deth dret d’iniciativa enes actuacions d’urbanizacion exercissen eth dret de consulta mejançant era sollicitud des correspondenti certificats de regim urbanistic o, en cas deth solèr urbanizable non delimitat, mejançant eth procediment de consulta establit per article 75.
»5. Era publicitat relativa a ua urbanizacion d’iniciativa privada a d’explicitar era data d’aprobacion definitiva deth plan correspondent e er organ administratiu que l’a acordada, e non pòt contier cap indicacion contradictòria damb eth contengut deth nomentat plan.»
Article 43. Modificacion der article 106 deth tèxte rehonut dera Lei d’urbanisme
1. Se modifique er apartat 3 der article 106 deth tèxte rehonut dera Lei d’urbanisme, que rèste redigit dera manèra següenta: 
«3. Era constitucion dera garantia que’n hè referéncia er article 107.3 ei condicion d’eficàcia dera executivitat des plans urbanistics derivats e des projèctes d’urbanizacion d’iniciativa privada. Eth termini entà acreditar era constitucion dera garantia dauant dera administracion urbanistica que pertòque ei d’un an. Transcorrut aguest termini sense que s’age acreditat, era administracion a de requerir as persones obligades que complisquen era sua obligacion e les a d’advertir que, se non ac hèn en termini concedit damb aguesta finalitat, era tramitacion deth plan rèste sense cap efècte, d’acòrd damb aquerò que s’establisque per reglament.»
2. Se derògue er apartat 4 der article 106 deth tèxte rehonut dera Lei d’urbanisme.
Article 44. Modificacion der article 108 deth tèxte rehonut dera Lei d’urbanisme
Se modifique er apartat 2 der article 108 deth tèxte rehonut dera Lei d’urbanisme, que rèste redigit dera manèra següenta: 
«2. Enes construccions e es installacions que son dehòra d’ordenacion non se pòden autorizar òbres de consolidacion ne d’aument de volum, exceptat des reparacions qu’exigisquen era salubritat publica, era seguretat des persones o era bona conservacion de nomentades construccions e installacions, coma tanben es òbres destinades a facilitar era accessibilitat e era supression de barrères arquitectoniques de conformitat damb era legislacion sectoriau en aguesta matèria. Es òbres que s’autorizen non compòrten aument deth valor ne en cas d’expropiacion ne en cas de reparcellament.»
Article 45. Modificacion der article 114 deth tèxte rehonut dera Lei d’urbanisme
Se modifique er article 114 deth tèxte rehonut dera Lei d’urbanisme, que rèste redigit dera manèra següenta: 
«Article 114. Iniciacion d’un expedient expropiatòri per ministèri dera lei
»1. Un viatge transcorrudi dus ans des que s’age acabat eth termini establit peth programa d’actuacion urbanistica o era agenda des actuacions que cau desvolopar, o cinc ans des de qu’age entrat en vigor eth plan d’ordenacion urbanistica municipau quan aguest non establís eth termini entara execucion dera actuacion urbanistica correspondenta, se non s’a iniciat eth procediment d’expropiacion des terrens reservadi entà sistèmes urbanistics qu’en vertut des determinacions deth plan d’ordenacion urbanistica municipal agen d’èster de besonh de titularitat publica, e que non siguen includidi, ar efècte dera sua gestion, en un poligòn d’actuacion urbanistica o en un sector de planejament urbanistic, es titulars des bens pòden advertir ara administracion competenta ena matèria deth sòn proposit de començar er expedient de presatge. »2. S’era administracion que pertòque non comence er expedient d’expropiacion en termini de dus ans posteriors ar avertiment formulat de conformitat damb er apartat 1, es titulars des bens pòden presentar era huelha de presatge correspondent, moment en qu’er expedient d’expropiacion se comence per ministèri dera lei e ena quau s’enten referida era sua avaloracion. Se transcorren tres mesi sense qu’era administracion accèpte era avaloracion, es titulars des bens se pòden adreçar ath Jurat d’Expropiacion de Catalonha tà que fixe eth prètz just, era resolucion deth quau acabe era via administrativa. Un còp determinat eth prètz just, s’a de pagar era quantitat que resulte en termini maxim de sies mesi. Aguesta quantitat merite interèssi per demora a favor dera persona expropiada des deth moment quan age transcorrut eth termini nomentat e enquia que s’age pagat.
»3. Es determinacions d’aguest article s’apliquen tanben en cas de terrens includidi en poligòns d’actuacion urbanistica o en sectors de planejament urbanistic en qu’eth sistèma d’actuacion sigue eth d’expropiacion.
»4. Aquerò qu’establissen es apartats 1, 2 e 3 non s’aplique a:
»a) Es terrens classats coma solèr non urbanizable o coma solèr urbanizable non delimitat.
»b) Es terrens classats coma solèr urbanizable delimitat, se se dediquen ara explotacion agricòla, ramadèra, forestau o cinegetica o, en generau, a activitats pròpries dera sua naturalesa rustica e compatibles damb eth classament e era afectacion nomentades enquiara execucion des determinacions deth planejament urbanistic.
»c) Es terrens sus es quaus s’a obtengut era autorizacion entar usatge o tara òbra provisionaus, d’acòrd damb er article 53.
»d) Es terrens a on i age construccions o installacions en usatge o susceptibles d’èster utilizades, sigue entà usatge pròpri o entà auer-ne un rendiment economic.
»e) Es terrens reservadi entà sistèmes generaus qu’an d’èster executats mejançant eth projècte sectoriau apertient.
»5. Eth comput des terminis tà advertir ara administracion que pertòque, tà presentar era huelha de presatge correspondenta e entà adreçar-se ath Jurat d’Expropiacion de Catalonha entà que fixe eth prètz just establidi pes apartats 1 e 2 demore suspenut s’es organs competents entara aprobacion iniciau d’ua figura de planejament urbanistic adòpten er acòrd apertient de conformitat damb es articles 73 e 74. Enes encastres afectats per aguest acòrd, era suspension tanben compòrte era des procediments de presatge sollicitats dauant deth Jurat d’Expropiacion de Catalonha d’acòrd damb era condicion dusau der apartat 2. Eth calcul des terminis e era tramitacion des expedients d’expropiacion per ministèri dera lei iniciats se reprenen se passe eth termini de suspension acordat sense que s’age produsit era publicacion a efèctes dera executivitat dera figura de planejament urbanistic tramitada. S’era publicacion se hè abans qu’eth Jurat d’Expropiacion de Catalonha fixe eth prètz just des bens e era naua figura de planejament non ne determine era expropiacion, es expedients d’expropiacion per ministèri dera lei iniciats demoren sense objècte. En aguest cas, era resolucion que mete fin ath procediment correspondent a de manifestar aguestes circonstàncies e ordenar er archivament des actuacions, sense que se produsisque era expropiacion des bens.»
Article 46. Modificacion der article 116 deth tèxte rehonut dera Lei d’urbanisme
Se modifique er apartat 3 der article 116 deth tèxte rehonut dera Lei d’urbanisme, que rèste redigit dera manèra següenta: 
«3. Era execucion des sistèmes urbanistics previsti en plan d’ordenacion urbanistica municipau se pòt amiar a tèrme dirèctament, tostemp qu’es previsions contengudes en plan siguen sufisentament detalhades; se non ei atau, cau auer aprovat un plan especiau urbanistic de desvolopament. En cas de sistèmes urbanistics establidi mejançant un plan especiau urbanistic autonòm, aguest esturment ei sufisent entà procedir ara execucion urbanistica.»
Article 47. Modificacion der article 118 deth tèxte rehonut dera Lei d’urbanisme
Se modifique er apartat 1 der article 118 deth tèxte rehonut dera Lei d’urbanisme, que rèste redigit dera manèra següenta: 
«1. Es poligòns d’actuacion urbanistica son es encastres territoriaus minims entà amiar a tèrme era gestion urbanistica integrada. Es sectors de planejament urbanistic derivat pòden constituir un unic poligòn d’actuacion urbanistica o ben subdividir-se en dus poligòns o mès. Es sectors de planejament urbanistic derivat e es poligòns d’actuacion urbanistica pòden èster fisicament discontinús. Se pòden concretar per reglament es suposicions de discontinuitat.»
Article 48. Modificacion der article 119 deth tèxte rehonut dera Lei d’urbanisme
Se modifique era letra e der apartat 2 der article 119 deth tèxte rehonut dera Lei d’urbanisme, que rèste redigida dera manèra següenta: 
«e) Un viatge aprovat definitivament o acreditat er acte suposat, segontes aquerò qu’establís era legislacion de procediment administratiu comun, era administracion n’a d’ordenar era publicacion e era notificacion reglamentàries e, se s’escatz, era formalizacion correspondenta.»
Article 49. Modificacion der article 123 deth tèxte rehonut dera Lei d’urbanisme
Se modifique er apartat 3 der article 123 deth tèxte rehonut dera Lei d’urbanisme, que rèste redigit dera manèra següenta: 
«3. Es entitats urbanistiques collaboradores se pòden constituir d’ua manèra provisionau, peth temps qu’establisque eth document public de constitucion, que pòt arribar a èster de tres ans, damb era finalitat de formular era documentacion e sollicitar de hèr es tramitacions de besonh entà facilitar-ne e accelerar-ne era constitucion definitiva.»
Article 50. Modificacion der article 128 deth tèxte rehonut dera Lei d’urbanisme
Se hig un nau apartat, eth 3, ar article 128 deth tèxte rehonut dera Lei d’urbanisme, damb eth tèxte següent:
«3. Es certificacions der acòrd d’aprobacion que’n hèn referéncia es apartats 1 e 2 an d’includir era especificacion qu’era aprobacion definitiva a estat notificada a totes es persones titulares interessades. Ena suposicion que calgue satisfèr indemnizacions pera extincion de drets de proprietat sus es finques aportades a persones que, pera escassa quantia des sòns drets, non resulten adjudicatàries de finques, era certificacion s'a d’acompanhar damb era acreditacion deth pagament o dera consignacion d’aguestes indemnizacions.»
Article 51. Modificacion der article 157 deth tèxte rehonut dera Lei d’urbanisme
1. Se modifique era letra a der apartat 2 der article 157 deth tèxte rehonut dera Lei d’urbanisme, que rèste redigida dera manèra següenta: 
«a) Cada airau residenciau estrategic a de constituir sigue un sector de solèr urbanizable delimitat, eth classament deth quau s’establís per miei deth plan director urbanistic que’n hè era delimitacion, en cas que non age aguest classament d’acòrd damb eth planejament generau municipau vigent, sigue un sector de planejament derivat en solèr urban non consolidat establit peth planejament generau municipau vigent. Era transformacion urbanistica deth sector s’amie a tèrme dirèctament a compdar dera aprobacion definitiva deth plan director urbanistic, tramitat d’acòrd damb aquerò que dispòsen es articles 76.1 e 83, eth quau establís era ordenacion detalhada deth sector damb eth grad de precision pròpri d’un plan urbanistic derivat e pòt concretar eth traçat e es caracteristiques des òbres d’urbanizacion damb eth contengut pròpri des projèctes d’urbanizacion.»
2. Se modifique er apartat 4 der article 157 deth tèxte rehonut dera Lei d’urbanisme, que rèste redigit dera manèra següenta: 
«4. Corresponen ara administracion actuanta des airaus residenciaus estrategics es drets e es facultats qu’establís er article 23, includida era aprobacion des projèctes d’urbanizacion e des projèctes d’urbanizacion complementaris. En aguest darrèr cas non ei preceptiu eth tramit d’informacion publica, exceptat que calgue modificar eth projècte entara execucion des òbres d’urbanizacion basiques s’ei incorporat en planejament. S’ei atau, eth projècte d’urbanizacion complementari ei tramitat pera administracion actuanta en tot seguir eth procediment qu’establís er article 119.2. S’es airaus residenciaus estrategics se desvolopen peth sistèma de reparcellament en bèra ua des modalitats de compensacion, correspon ara administracion actuanta era declaracion d’incompliment dera obligacion d’urbanizar que’n hè referéncia er article 186, qu’obligue a acordar eth cambi de sistèma d’actuacion o eth cambi de modalitat d’aguest sistèma.»
Article 52. Addicion d’un nau article, eth 157 bis, ath tèxte rehonut dera Lei d’urbanisme
Se hig un article, eth 157 bis, ath tèxte rehonut dera Lei d’urbanisme, damb eth tèxte següent:
«Article 157 bis. Sectors d’interès supramunicipau
»1. Es sectors d’interès supramunicipau son actuacions d’especiau importància sociau o economica o de caracteristiques singulares que promò era Administracion dera Generalitat mejançant era elaboracion de plans directors urbanistics, era aprobacion definitiva des quaus permet amiar a tèrme dirèctament era transformacion urbanistica deth solèr.
»2. Es sectors d’interès supramunicipau s’an de plaçar enes encastres d’interès territoriau definits peth planejament territoriau, en coeréncia damb es sues normes, e an de poder garantir ua bona accessibilitat ath hilat de comunicacions. En cas qu’era actuacion d’interès territoriau non sigue prevista en planejament territoriau, ei requisit preliminar entara formulacion e era aprobacion deth plan director urbanistic correspondent er acòrd dera Comission de Politica Territoriau e d’Urbanisme que arreconeishe er interès territoriau dera actuacion.
»3. Corresponen ara administracion actuanta des sectors d’interès supramunicipau es drets e es facultats qu’establís er article 23, e es qu’entàs airaus residenciaus estrategics establís er article 157.4.»
Article 53. Modificacion der article 160 deth tèxte rehonut dera Lei d’urbanisme
1. Se modifique er apartat 5 der article 160 deth tèxte rehonut dera Lei d’urbanisme, que rèste redigit dera manèra següenta: 
«5. Eth patrimòni de solèr e d’abitatge des entitats publiques se destine as finalitats següentes: 
»a) Preveir, méter en foncionament e desplegar, tecnicament e economicament, er espandiment des poblacions e era melhora dera qualitat de vida.
»b) Hèr efectiu eth dret des ciutadans tà accedir a un abitatge digne e adequat.
»c) Intervier en mercat immobiliari entà abaratir eth prètz deth solèr urbanizat e facilitar er aqueriment de sistèmes urbanistics.
»d) Formar resèrves entà protegir e tutelar eth solèr non urbanizable.»
2. Se hig un nau apartat, eth 5 bis, ar article 160 deth tèxte rehonut dera Lei d’urbanisme, damb eth tèxte següent: 
«5. bis Entà amiar a tèrme actuacions vinculades as finalitats que’n hè referéncia er apartat 5, se pòden liurar es bens immòbles qu’intègren es patrimònis publics de solèr e d’abitatge coma contraprestacion en concèpte de pagament, entà retribuir es contractistes d’acòrd damb era legislacion aplicabla en matèria de contractes deth sector public. Se pòden especificar per reglament es actuacions nomentades e es tèrmes enes qu’ei possible retribuir es contractistes damb bens des patrimònis publics de solèr e d’abitatge.»
Article 54. Modificacion der article 163 deth tèxte rehonut dera Lei d’urbanisme
Se modifique er apartat 2 der article 163 deth tèxte rehonut dera Lei d’urbanisme, que rèste redigit dera manèra següenta: 
«2. Eth solèr correspondent ath percentatge de profitament urbanistic de cession obligatòria e gratuita, autant en solèr urban coma en solèr urbanizable, s’incorpòre ath patrimòni municipau de solèr e d’abitatge.»
Article 55. Modificacion der article 164 deth tèxte rehonut dera Lei d’urbanisme
Se modifique er apartat 2 der article 164 deth tèxte rehonut dera Lei d’urbanisme, que rèste redigit dera manèra següenta: 
«2. Es ingrèssi obtenguts mejançant era alienacion e era gestion des bens deth patrimòni municipau de solèr e d’abitatge formen part d’aguest patrimòni e s’an de consignar en un depòsit especific. Aguesti ingrèssi s’an de destinar tà conservar, administrar e ampliar eth nomentat patrimòni entà arténher quinsevolhe des finalitats que determine er article 160.5.»
Article 56. Modificacion der epigrafe dera seccion tresau deth capítol III deth títol cincau deth tèxte rehonut dera Lei d’urbanisme
Se modifique er epigrafe dera seccion tresau deth capítol III deth títol cincau deth tèxte rehonut dera Lei d’urbanisme, que rèste redigit dera manèra següenta: 
«Seccion tresau. Transmission de bens deth patrimòni public de solèr e d’abitatge e constitucion deth dret de superfícia»
Article 57. Modificacion der article 165 deth tèxte rehonut dera Lei d’urbanisme
Se modifique er article 165 deth tèxte rehonut dera Lei d’urbanisme, que rèste redigit dera manèra següenta: 
«Article 165. Normativa aplicabla ara transmission de bens des patrimònis publics de solèr d’abitatge
»Era transmission de bens des patrimònis publics de solèr e d’abitatge entara consecucion des sues finalitats s’a d’ajustar, damb caractèr generau, as requisits qu’establís era legislacion aplicabla sus patrimòni des administracions publiques e, damb caractèr especiau, as requisits qu’establís especificament aguesta lei.»
Article 58. Modificacion der article 166 deth tèxte rehonut dera Lei d’urbanisme
Se modifique er article 166 deth tèxte rehonut dera Lei d’urbanisme, que rèste redigit dera manèra següenta: 
«Article 166. Normes generaus entara transmission de bens des patrimònis publics de solèr e d’abitatge
»1. Era transmission de bens des patrimònis publics de solèr e d’abitatge, coma nòrma generau, se hè damb caractèr onerós, per un prètz egau o superior ath que resulte dera sua avaloracion, excèpte enes suposicions regulades per article 167 e era legislacion aplicabla en matèria d’abitatge, que pòt èster per cession gratuïta o alienacion onerosa per un prètz inferior ath dera sua avaloracion.
»2. Es administracions publiques o es entitats urbanistiques especiaus que gestionen eth correspondent patrimòni public de solèr e d’abitatge pòden cedir gratuïtament o alienar damb caractèr onerós es bens que i son integradi mejançant un concors public, exceptat des suposicions regulades per aguesta seccion e pera legislacion aplicabla en matèria d’abitatge, enes quaus se pòt hèr per adjudicacion dirècta.»
Article 59. Modificacion der article 167 deth tèxte rehonut dera Lei d’urbanisme
Se modifique er article 167 deth tèxte rehonut dera Lei d’urbanisme, que rèste redigit dera manèra següenta: 
«Article 167. Cession gratuita e alienacion onerosa per un prètz inferior
»1. Es administracions publiques o es entitats urbanistiques especiaus que gestionen eth respectiu patrimòni public de solèr e d’abitatge pòden cedir gratuïtament es bens que i son integradi, o alienar-les per un prètz inferior ath dera sua avaloracion, a favor de d’autes administracions o entitats publiques, o d’entitats privades sense desirs de guanh, entà atier besonhs d’abitatge de caractèr sociau o d’equipament comunitari, entà generar activitat economica en airaus deprimits o entà formar resèrves tà protegir e tutelar eth solèr non urbanizable.
»2. Er organ competent tà acordar era cession gratuita des bens, o era alienacion per un prètz inferior ath dera sua avaloracion, a de concretar ena resolucion apertienta era destinacion que la justifique, ara quau demore vinculat eth ben cedit o alienat, e eth termini entà hèr-la efectiva. S’eth crompador incomplís aguest termini o, posteriorament, non destine eth ben ara finalitat o ar usatge vinculats, o non se complissen es cargues o es condicions imposades, demore resòlvuda era cession o era alienacion e eth ben retorne ara administracion o ara entitat transmissora.»
Article 60. Modificacion der article 168 deth tèxte rehonut dera Lei d’urbanisme
Se modifique er article 168 deth tèxte rehonut dera Lei d’urbanisme, que rèste redigit dera manèra següenta: 
«Article 168. Adjudicacion dirècta
»1. Era cession gratuita e era alienacion onerosa de bens des patrimònis publics de solèr e d’abitatge se pòden adjudicar dirèctament a favor d’ua auta administracion publica o d’ua entitat urbanistica especiau que gestione eth patrimòni public de solèr e d’abitatge correspondent.
»2. Era alienacion onerosa de bens des patrimònis publics de solèr e d’abitatge se pòt adjudicar tanben dirèctament:
»a) As proprietaris de terrens afectats peth planejament urbanistic a sistèmes urbanistics publics o de bens que se volguen incorporar ath patrimòni public de solèr e d’abitatge, entà obtier-les mejançant ua permuta.
»b) A favor de quinsevolhe persona, se dempús d’auer hèt ua licitacion publica, aguesta demore desèrta o ben ei falhida per incompliment des obligacions des adjudicataris, tostemp que non age transcorrut mès d’un an des dera licitacion e qu’es crompadors assumisquen es madeishes obligacions.»
Article 61. Modificacion der article 169 deth tèxte rehonut dera Lei d’urbanisme
Se modifique er article 169 deth tèxte rehonut dera Lei d’urbanisme, que rèste redigit dera manèra següenta: 
«Article 169. Alienacion onerosa de terrens der Institut Catalan deth Solèr
»Era alienacion onerosa de terrens que siguen proprietat der Institut Catalan deth Solèr se pòt adjudicar dirèctament enes suposicions establides per article 168 e pera legislacion en matèria d’abitatge e, ena rèsta de suposicions era alienacion se pòt hèr dirèctament damb er anonci per auança en dus des diaris de mès difusion dera comarca e en tablèu d’anoncis der ajuntament deth municipi a quin pertanhen entà possar era afluéncia d’aufèrtes.»
Article 62. Modificacion der article 170 deth tèxte rehonut dera Lei d’urbanisme 
Se modifique er article 170 deth tèxte rehonut dera Lei d’urbanisme, que rèste redigit dera manèra següenta: 
«Article 170. Condicions resolutòries a quines s’an de sosméter es transmissions de bens des patrimònis publics de solèr e d’abitatge
»1. Eth document public a on cònste era transmission de bens des patrimònis publics de solèr e d’abitatge a d’establir era destinacion finau des bens transmetudi, eth termini entà hèr-la efectiva e es autes limitacions e condicions qu’era administracion o entitat transmetenta considère convenientes.
»2. Era persona crompadora, mejançant eth document public de transmission, s’a d’obligar a destinar es bens transmetudi ara finalitat establida enes tèrmes fixats, e a non transméter es bens crompats a tresaus persones per actes inter vivos en tant non les destine ad aguesta finalitat, exceptat qu’era administracion o entitat transmetenta ac autorize. Eth compliment d’aguestes obligacions s’a de garantir mejançant ua condicion resolutòria exprèssa deth contracte de transmission. S’era persona qu’ac crompe incomplís es tèrmes fixadi entà destinar es bens ara finalitat establida, era administracion o entitat transmetenta pòt exigir eth compliment d’aguesta obligacion finalista o resòlver eth contracte de transmission damb era compensacion des damatges e er abonament d’interèssi en andús cassi, en tot tier en compde es indemnizacions o penalizacions que, s’escatz, era administracion o entitat transmetenta establisque en document public de transmission. Totun, era administracion o entitat transmetenta pòt prorrògar es terminis fixadi entà complir era obligacion nomentada. Eth document public de transmission tanben a d’establir coma condicion resolutòria exprèssa eth hèt qu’en termini de cinc ans, e abans d’edificar es terrens, s’apròve ua modificacion deth planejament urbanistic generau que compòrte un increment deth valor des terrens. Aguesta modificacion sonque se pòt hèr pes circonstàncies sobrevengudes qu’objectivament legitimen era modificacion, d’acòrd damb aquerò que dispòse er article 97.2.a.
»3. Es condicions que’n hèn referéncia es apartats 1 e 2 s’an de hèr a constar ena inscripcion dera transmission que se formalize en el Registre dera Proprietat d’acòrd damb era legislacion registrau aplicabla e damb es efèctes qu’aguesta establisque.»
Article 63. Modificacion der article 171 deth tèxte rehonut dera Lei d’urbanisme
Se modifique er apartat 4 der article 171 deth tèxte rehonut dera Lei d’urbanisme, que rèste redigit dera manèra següenta: 
«4. En cas qu’es terrens que’n hè referéncia er apartat 1 intègren eth patrimòni public de solèr e d’abitatge, era constitucion onerosa o gratuita deth dret de superfícia s’a d’ajustar ad aquerò qu’establissen es articles 165 a 170.»
Article 64. Modificacion der article 187 deth tèxte rehonut dera Lei d’urbanisme
1. Se modifique era letra e der apartat 2 der article 187 deth tèxte rehonut dera Lei d’urbanisme, que rèste redigit dera manèra següenta: 
«e) Eth cambi d’usatge des edificis e des installacions.»
2. Se modifique er apartat 3 der article 187 deth tèxte rehonut dera Lei d’urbanisme, que rèste redigit dera manèra següenta: 
«3. Es licéncies s’autregen sense perjudici des autes autorizacions que siguen preceptives d’acòrd damb era legislacion de regim locau o sectoriau.»
3. Se modifique er apartat 4 der article 187 deth tèxte rehonut dera Lei d’urbanisme, que rèste redigit dera manèra següenta: 
«4. Non son subjèctes ara licéncia urbanistica:
»a) Es òbres d’urbanizacion que cònsten enes plans e es projèctes degudament aprovats.
»b) Es parcellaments o era division de finques includides en un projècte de reparcellament.
»c) Es òbres que s’an d’amiar a tèrme en compliment d’ua orde d’execucion o de restauracion enes suposicions qu’era legislacion de regim locau o era legislacion urbanistica les libèren de licéncia preliminara.
»d) Es òbres e es actuacions qu’es ordenances municipaus, enes tèrmes establidi pera legislacion de regim locau e en foncion deth caractèr des òbres o des actuacions a realizar, o era legislacion urbanistica, subjècten ath regim de comunicacion preliminara ar ajuntament.»
4. Se hig un nau apartat, eth 5, ar article 187 deth tèxte rehonut dera Lei d’urbanisme, damb eth tèxte següent:
«5. Demore subjècte ath regim de comunicacion preliminara ar ajuntament, d’acòrd damb eth procediment qu’establís era legislacion de regim locau, era prumèra utilizacion e aucupacion des edificis e es construccions. Era comunicacion s’a d’acompanhar dera certificacion deth facultatiu director qu’acredite era data der acabament des òbres e deth hèt qu’aguestes s’an efectuat d’acòrd damb eth projècte aprovat o damb es modificacions posteriores e es condicions imposades, e qu’era edificacion ei en condicions d’èster utilizada.»
Article 65. Modificacion der article 200 deth tèxte rehonut dera Lei d’urbanisme
Se modifique er apartat 3 der article 200 deth tèxte rehonut dera Lei d’urbanisme, que rèste redigit dera manèra següenta: 
«3. Eth municipi exercís era potestat de proteccion dera legalitat urbanistica respècte as transgressions cometudes en sòn territori. Eth departament competent en matèria d’urbanisme tanben exercís era potestat de proteccion dera legalitat urbanistica respècte a presomptiues infraccions grèus e fòrça grèus. S’a d’establir per reglament eth sistèma entà coordinar er exercici dera potestat de proteccion dera legalitat urbanistica entre es administracions competentes. Damb caractèr generau, aguest sistèma s’a de fondamentar en exercici preferent d’aguesta potestat per ajuntament, sense perjudici de regular suposicions especiaus a on non sigue atau damb relacion a vulneracions dera legalitat urbanistica cometudes en solèr non urbanizable e en terrens qu’eth planejament urbanistic resèrve entà sistèmes urbanistics generaus.»
Article 66. Derogacion der apartat 2 der article 202 deth tèxte rehonut dera Lei d’urbanisme
Se derògue er apartat 2 der article 202 deth tèxte rehonut dera Lei d’urbanisme.
Article 67. Modificacion der article 205 deth tèxte rehonut dera Lei d’urbanisme
Se modifique er article 205 deth tèxte rehonut dera Lei d’urbanisme, que rèste redigit dera manèra següenta: 
«Article 205. Ordes de suspension d’òbres e requeriments de legalizacion
»1. Era administracion que pertòque a d’incoar eth procediment de proteccion dera legalitat urbanistica damb relacion as actes d’edificacion o d’usatge deth solèr e deth sòtol que se hèsquen sense eth títol administratiu qu’abilite entà amiar-les a tèrme o sense era comunicacion preliminara requerida, o es que non s’ajusten ath contengut deth títol administratiu autrejat o dera comunicacion preliminara efectuada.
»2. S’es actes que’n hè referéncia er apartat 1 son en cors d’execucion, er organ competent n’a d’ordenar era suspension provisionau, amassa damb er acòrd d’incoacion deth procediment. Era orde de suspension s’a de comunicar as persones afectades tà que la complisquen immediatament e tà que, en termini de quinze dies, poguen formular allegacions e presentar es documents e es justificacions qu’estimen apertientes. Er organ competent a de ratificar o revocar era orde de suspension en termini de quinze dies posteriors ar acabament deth tramit d’audiéncia; en cas contrari, era orde demore automaticament sense efècte, sense perjudici que posteriorament se pogue dictar ua naua orde de suspension provisionau.
»3. S’es actes que’n hè referéncia er apartat 1 ja s’an executat o se n’a ratificat era orde de suspension, er organ competent a de requerir ara persona interessada qu’en un termini de dus mesi a compdar dera notificacion, sollicite eth títol administratiu que l’abilite entà amiar-les a tèrme, o hèsque era comunicacion requerida o, se s’escatz, ajuste es òbres o es actuacions ath contengut deth títol administratiu autrejat o dera comunicacion preliminara efectuada, exceptat qu’aguesti actes siguen manifèstament illegalizables.»
Article 68. Modificacion der article 206 deth tèxte rehonut dera Lei d’urbanisme
Se modifique er article 206 deth tèxte rehonut dera Lei d’urbanisme, que rèste redigit dera manèra següenta: 
«Article 206. Restauracion dera realitat fisica alterada
»1. Un viatge transcorrut eth termini de dus mesi establit per article 205 sense que s’age sollicitat eth titol administratiu qu’abilite apertientament, sense que s’age efectuat era comunicacion requerida o sense que s’agen ajustat es òbres o es actuacions ath contengut d’aguesti, er organ competent, mejançant era resolucion deth procediment de restauracion, a d’acordar era demolicion des òbres, a cargue dera persona interessada, e a d’empedir definitivament es usatges a quini podien dar lòc. A de procedir tanben atau s’es òbres o es actuacions son manifèstament illegaus o s’eth títol administratiu abilitant se denègue, pr’amor qu’eth hèth d’autrejar-lo serie contrari as prescripcions der ordenament urbanistic.
»2. S’ena suposicion que’n hè referéncia er apartat 1, era persona interessada non execute es mesures de restauracion acordades en termini d’un mes, er organ competent ne pòt ordenar era execucion forçosa.
»3. Enes suposicions d’execucion subsidiària des mesures de restauracion acordades, era orde de restauracion que se dicte abilite entà executar es òbres que se’n tracte, e en cap cas non ei exigible sollicitar licéncia urbanistica. Damb aguesta finalitat, era autoritat qu’execute subsidiàriament era orde dictada a d’elaborar e aprovar eth projècte tecnic que permete era execucion materiau des òbres a cargue dera persona qu’ei obligada.»
Article 69. Modificacion der article 207 deth tèxte rehonut dera Lei d’urbanisme
Se modifique er article 207 deth tèxte rehonut dera Lei d’urbanisme, que rèste redigit dera manèra següenta: 
«Article 207. Prescripcion dera accion de restauracion e dera orde de restauracion
»1. Era accion de restauracion dera realitat fisica alterada e der orde juridic vulnerat prescriu passadi sies ans d’auer-se produsit era vulneracion dera legalitat urbanistica o, se s’escatz, der acabament des actuacions illicites o deth cessament dera activitat illicita. S’aguestes actuacions an eth supòrt d’un títol administratiu illicit, era accion de restauracion prescriu passadi sies ans d’auer-se produsit era declaracion de nullitat o anullabilitat apertienta, sigue en via administrativa o sigue per senténcia judiciau fèrma.
»2. Es ordes de restauracion e es obligacions derivades dera declaracion d’indemnizacion per damatges e perjudicis prescriuen passadi sies ans.
»3. Maugrat açò que dispòsen es apartats 1 e 2, era accion de restauracion e era orde dictada de restauracion non prescriuen jamès damb relacion as transgressions dera legalitat urbanistica que se produsissen en terrens qu’eth planejament urbanistic destine ath sistèma urbanistic d’espacis liures publics o ath sistèma viari, o classe o a de classar coma solèr non urbanizable en vertut d’aquerò que dispòse er article 32.a.»
Article 70. Modificacion der article 209 deth tèxte rehonut dera Lei d’urbanisme
Se modifique er article 209 deth tèxte rehonut dera Lei d’urbanisme, que rèste redigit dera manèra següenta: 
«Article 209. Efèctes dera incoacion d’expedients de revision de licéncies ena prumèra aucupacion des edificis e des construccions
»1. Era suspension d’efèctes de licéncies autrejades e era incoacion d’expedients de revision administrativa empedís era prumèra aucupacion des edificis e des construccions.
»2. Er autrejament des certificats d’abitabilitat per rason dera prumèra aucupacion des abitatges e eth provediment de servicis entar equipament des edificis s’an d’ajustar ad aquerò qu’establís era legislacion en matèria d’abitatge.»
Article 71. Modificacion der article 210 deth tèxte rehonut dera Lei d’urbanisme
Se modifique er article 210 deth tèxte rehonut dera Lei d’urbanisme, que rèste redigit dera manèra següenta: 
«Article 210. Actes nuls
»Es licéncies, es ordes d’execucion e es auti actes administratius de naturalesa urbanistica que s’adòpten damb relacion as terrens qu’eth planejament urbanistic destine ath sistèma urbanistic d’espacis liures publics o ath sistèma viari, o classe o a de classar coma solèr non urbanizable en virtut d’aquerò que dispòse er article 32.a, que transgredissen es determinacions d’aguesta lei, des plans urbanistics o des ordenances urbanistiques municipaus son nuls de plen dret.»
Article 72. Derogacion der apartat 3 der article 212 deth tèxte rehonut dera Lei d’urbanisme
Se derògue er apartat 3 der article 212 deth tèxte rehonut dera Lei d’urbanisme.
Article 73. Modificacion der article 213 deth tèxte rehonut dera Lei d’urbanisme
Se modifique er article 213 deth tèxte rehonut dera Lei d’urbanisme, que rèste redigit dera manèra següenta: 
«Article 213. Infraccions urbanistiques fòrça grèus
»Son infraccions urbanistiques fòrça grèus:
»a) Es actes de parcellament urbanistic, d’urbanizacion, d’usatge deth solèr e deth sòtol e d’edificacion contraris ar ordenament juridic urbanistic que s’amien a tèrme en terrens qu’eth planejament urbanistic classe o a de classar coma solèr non urbanizable en vertut d’aquerò que dispòse er article 32.a, o en terrens plaçadi en quinsevolhe classa de solèr qu’eth planejament urbanistic resèrve entà sistèmes urbanistics generaus o ben entà sistèmes urbanistics locaus d’espacis liures, sistèma viari o d’equipaments comunitaris esportius publics.
»b) Talar o hèr a quèir arbes que compòrten era desaparicion d’espacis boscosi o d’arberams protegidi peth planejament urbanistic.
»c) Era vulneracion, en mès d’un 30%, en solèr urban o urbanizable delimitat, des paramètres imperatius establidi peth planejament urbanistic relatius a densitat d’abitatges, nombre d’establiments, tet, nautada, volum, situacion des edificacions e aucupacion permetuda dera superfícia des finques o des parcèles.
»d) Era division o era segregacion de terrens en solèr non urbanizable objècte de bèth regim de proteccion especiau, en contra des determinacions d’aguesta lei.
»e) Era vulneracion deth regim d’usatges e òbres des bens qu’eth planejament urbanistic includís enes catalògs de bens protegidi.»
Article 74. Modificacion der article 214 deth tèxte rehonut dera Lei d’urbanisme
Se modifique er article 214 deth tèxte rehonut dera Lei d’urbanisme, que rèste redigit dera manèra següenta: 
«Article 214. Infraccions urbanistiques grèus
»Son infraccions urbanistiques grèus:
»a) Es actes tipificats per article 213.a que s’amien a tèrme en solèr non urbanizable qu’eth planejament urbanistic classe o a de classar coma solèr non urbanizable en virtut d’aquerò que dispòse er article 32.a, o en solèr urbanizable non delimitat, o en terrens qu’eth planejament urbanistic resèrve entà sistèmes urbanistics locaus diferenti des espacis liures, viaris o d’equipaments comunitaris esportius publics.
»b) Er incompliment, en solèr urban e en solèr urbanizable delimitat, des determinacions urbanistiques sus urbanizacion, usatges deth solèr e deth sòtol e parcellament urbanistic.
»c) Era vulneracion, en mès d’un 10% e enquia un 30%, en solèr urban o urbanizable delimitat, des paramètres imperatius que’n hè referéncia er article 213.c.
»d) Er incompliment deth déuer de conservacion de terrens, urbanizacions, edificacions, pannèus e installacions en generau, en condicions de seguretat.
»e) Talar o hèr a quèir arbes integrants d’espacis boscosi o d’arberams protegidi peth planejament urbanistic que non compòrte era desaparicion d’aguesti espacis o arberams.
»f) Era division o era segregacion de terrens en solèr non urbanizable que non sigue objècte de cap regim de proteccion especiau, o ben en solèr urbanizable non delimitat, en contra des determinacions d’aguesta lei.
»g) Es suposicions tipificades per article 218.1.»
Article 75. Modificacion der article 215 deth tèxte rehonut dera Lei d’urbanisme
Se modifique er article 215 deth tèxte rehonut dera Lei d’urbanisme, que rèste redigit dera manèra següenta: 
«Article 215. Infraccions urbanistiques lèus
»Son infraccions urbanistiques lèus:
»a) Er incompliment, en solèr urban e en solèr urbanizable delimitat, des determinacions urbanistiques sus regim d’indivisibilitat de finques e sus edificacion.
»b) Era transgression der ordenament juridic urbanistic en solèr non urbanizable non subjècte a proteccion especiau e en solèr urbanizable sense planejament parciau definitivament aprovat, enes suposicions següentes:
»Prumèr. En matèria d’usatge deth solèr e deth sòtol, s’era actuacion non compòrte hèr edificacions ne installacions fixes.
»Dusau. En matèria d’edificacion, s’era actuacion consistís ena construccion d’elements auxiliars o complementaris d’un usatge o ua edificacion preexistents legaument implantats.
»c) Era vulneracion, enquia un 10%, en solèr urban o urbanizable delimitat, des paramètres imperatius que’n hè referéncia er article 213.c.
»d) Er incompliment deth déuer de conservacion des terrens, des urbanizacions, des edificacions, des pannèus e des installacions en generau en condicions de salubritat e decòrum public.
»e) Es actes que’n hèn referéncia es articles 213 e 214 que siguen legalizables e s’ajusten ad aquerò qu’establís er article 216.
»f) Es actes de propaganda d’urbanizacions, per miei d’anoncis, cartèls, pannèus publicitaris, huelhetons o cartes, per mieis informatics o per quinsevolhe aute sistèma de divulgacion o difusion que non exprèssen es donades referentes ara aprobacion der esturment de planejament correspondent o qu’includisquen indicacions susceptibles d’indusir as consumidors a error.
»g) Talar o hèr a quèir arbes sense era licéncia urbanistica correspondenta, s’ac exigís eth planejament urbanistic o es ordenances municipaus.
»h) Es actes de parcellament, urbanizacion, edificacion o usatge deth solèr conformes ara legislacion e ath planejament urbanistics que se pòrten a tèrme sense eth títol administratiu qu’abilite apertientament, sense hèr era comunicacion preliminara en remplaçament dera licéncia urbanistica requerida o sense ajustar-se ath sòn contengut.»
Article 76. Derogacion des apartats 4 e 5 der article 216 deth tèxte rehonut dera Lei d’urbanisme
Se deròguen es apartats 4 e 5 der article 216 deth tèxte rehonut dera Lei d’urbanisme.
Article 77. Modificacion der article 217 deth tèxte rehonut dera Lei d’urbanisme
Se modifique er article 217 deth tèxte rehonut dera Lei d’urbanisme, que rèste redigit dera manèra següenta: 
«Article 217. Restauracion volontària dera realitat fisica o juridica alterada
»S’aplique ua reduccion deth 80% dera quantitat dera sancion apertienta, en cas des responsables dera comission d’ua infraccion urbanistica qu’abans qu’era resolucion pera quau s’acabe eth procediment de proteccion dera legalitat urbanistica correspondenta sigue fèrma en via administrativa restauren volontàriament era realitat fisica o juridica ar estat anterior ara alteracion, mejançant es operacions materiaus e juridiques apertientes. En cas qu’era restauracion sigue sonque parciau, s’ajuste era reduccion en proporcion ath grad de restauracion artenhut.»
Article 78. Modificacion der article 219 deth tèxte rehonut dera Lei d’urbanisme
Se modifique er article 219 deth tèxte rehonut dera Lei d’urbanisme, que rèste redigit dera manèra següenta: 
«Article 219. Impòrt des sancions
»1. Es infraccions urbanistiques tipificades per aguesta lei se sancionen damb es multes següentes:
»a) Es infraccions urbanistiques lèus, damb ua multa d’enquia 3.000 èuros.
»b) Es infraccions urbanistiques grèus, damb ua multa d’enquia 150.000 èuros.
»c) Es infraccions urbanistiques fòrça grèus, damb ua multa d’enquia 1.500.000 èuros.
»2. En quinsevolh cas, es impòrts des multes fixades per apartat 1 s’an d’incrementar enquiar impòrt deth benefici obtengut pes infractors, s’aguest siguesse superior.»
Article 79. Modificacion der article 222 deth tèxte rehonut dera Lei d’urbanisme
Se modifique er article 222 deth tèxte rehonut dera Lei d’urbanisme, que rèste redigit dera manèra següenta: 
«Article 222. Organs competents entà resòlver enes procediments sancionadors
»1. Ena suposicion qu’era potestat de proteccion dera legalitat urbanistica sigue exercida pera administracion municipau, es organs competents entà resòlver enes procediments sancionadors son es següents:
»a) Er alcalde o alcaldessa, en cas d’infraccions lèus e grèus.
»b) Eth plen der ajuntament, en cas d’infraccions fòrça grèus.
»2. Ena suposicion qu’era potestat de proteccion dera legalitat urbanistica sigue exercida pes organs deth departament competent en matèria d’urbanisme, an competéncia entà resòlver sus eth procediment sancionador:
»a) Eth director o directora generau competent en matèria d’urbanisme, en cas qu’era multa proposada sigue inferiora a 600.000 èuros.
»b) Eth conselhèr o conselhèra deth departament competent en matèria d’urbanisme, en cas qu’era multa proposada sigue egau o superior a 600.000 èuros.
»3. Es organs competents entà resòlver sus es procediments sancionadors tanben ne son tà ordenar en madeish procediment es mesures de restauracion dera realitat fisica alterada e der orde juridic vulnerat. S’es mesures de restauracion s’adòpten en d’auti procediments qu’es procediments sancionadors, es organs competents entà ordenar-les son er alcalde o alcaldessa, s’era administracion municipau exercís era potestat de proteccion dera legalitat urbanistica, e eth director o directora generau competent en matèria d’urbanisme, s’era Administracion dera Generalitat exercís aguesta potestat.»
Article 80. Modificacion der article 223 deth tèxte rehonut dera Lei d’urbanisme
Se modifique er article 223 deth tèxte rehonut dera Lei d’urbanisme, que rèste redigit dera manèra següenta: 
«Article 223. Vinculacion des multes imposades as patrimònis publics de solèr e d’abitatge
»Es administracions an de destinar ath patrimòni public de solèr e d’abitatge respectiu es ingrèssi obtenguts des multes qu’impòsen en exercici dera potestat sancionadora qu’establís aguesta lei.»
Article 81. Modificacion der article 227 deth tèxte rehonut dera Lei d’urbanisme
Se modifique er article 227 deth tèxte rehonut dera Lei d’urbanisme, que rèste redigit dera manèra següenta: 
«Article 227. Prescripcion d’infraccions e de sancions urbanistiques
»1. Es infraccions urbanistiques fòrça grèus prescriuen passadi sies ans, es grèus prescriuen passadi quate ans e es lèus prescriuen passadi dus ans.
»2. Eth termini de prescripcion fixat per apartat 1 comence a compdar deth dia quan s’a cometut era infraccion, exceptat des cassi que se persistisque d’ua manèra contunhada ena conducta constitutiva d’infraccion o enes cassi a on eth hèt unic constitutiu d’infraccion se perlongue en temps. En aguesti cassi eth termini de prescripcion se compute a compdar der acabament o deth cessament dera activitat illicita.
»3. Es sancions imposades pera comission d’infraccions urbanistiques prescriuen passadi tres ans se son fòrça grèus, passadi dus ans se son grèus e passat un an se son lèus.
»4. Maugrat açò que dispòsen es apartats 1, 2 e 3, es infraccions urbanistiques comeses en terrens qu’eth planejament urbanistic destine ath sistèma urbanistic d’espacis liures publics o ath sistèma viari, o classe o a de classar coma solèr non urbanizable en vertut d’aquerò que dispòse er article 32.a, non prescriuen, coma tanpòc non prescriuen es sancions imposades pes infraccions urbanistiques comeses enes terrens atau qualificats o classats.
»5. Enes suposicions regulades per article 216.1, es terminis de prescripcion dera infraccion e es règles de competéncia aplicables son es correspondents ara gravetat dera infraccion originària.»
Article 82. Modificacion dera disposicion addicionau dusau deth tèxte rehonut dera Lei d’urbanisme
Se modifique er apartat 4 dera disposicion addicionau dusau deth tèxte rehonut dera Lei d’urbanisme, que rèste redigit dera manèra següenta: 
«4. Enes actuacions de dotacion que’n hè referéncia er apartat 3, es proprietaris an de cedir eth percentatge der increment deth profitament urbanistic que correspone d’acòrd damb er article 43.1. Eth compliment de déuers des proprietaris se hè efectiu mejançant eth sistèma e era modalitat d’actuacion que s’establisquen entara execucion deth poligòn d’actuacion urbanistica qu’ad aguest efècte s’a de delimitar, eth quau se pòt referir a una soleta proprietat. En cas que’eth planejament determine que, peth hèt que i participen es circonstàncies que’n hèn referéncia es articles 43.3 i 100.4.c, respectivament, eth compliment deth déuer de cession deth percentatge correspondent der increment deth profitament urbanistic que compòrte era actuacion de dotacion e eth compliment deth déuer de cession des resèrves de solèr entà zònes verdes e equipaments qu’establís er article 100.4 se pòden remplaçar peth sòn equivalent dinerari, a d’includir eth calcul deth comput deth valor totau des cargues imputables ara actuacion e es proprietaris pòden complir eth déuer de pagament substitutòri des cessions, sense besonh d’aplicar cap sistèma ne modalitat d’actuacion, en moment d’autrejament dera licéncia d’òbra naua o de reabilitacion qu’abilite ua edificabilitat o densitat superiora o ar establiment deth nau usatge atribuït pera ordenacion e coma condicion preliminara ara concession dera licéncia.»
Article 83. Modificacion dera disposicion addicionau tresau deth tèxte rehonut dera Lei d’urbanisme
Se modifique er apartat 2 dera disposicion adicionau tresau deth tèxte rehonut dera Lei d’urbanisme, que rèste redigit dera manèra següenta: 
«2. En cas de terrens reservadi tà sistèmes urbanistics de titularitat publica que non siguen contengudi en cap encastre d’actuacion urbanistica, se considère coma encastre espaciau omogenèu cadua des zònes d’assignacion d’usatges detalhadi, publics e privadi, qu’eth plan d’ordenacion urbanistica municipau delimite en solèr urban.»
Article 84. Derogacion dera disposicion addicionau siesau deth tèxte rehonut dera Lei d’urbanisme
Se derògue era disposicion addicionau siesau deth tèxte rehonut dera Lei d’urbanisme.
Article 85. Modificacion dera disposicion addicionau ueitau deth tèxte rehonut dera Lei d’urbanisme
Se modifique era disposicion addicionau ueitau deth tèxte rehonut dera Lei d’urbanisme, que rèste redigida dera manèra següenta: 
«Ueitau. Municipis sense plan d’ordenacion urbanistica municipau
»Es municipis que se regissen per ues normes de planejament urbanistic dictades peth departament competent en matèria d’urbanisme entà remplaçar transitòriament era abséncia de planejament urbanistic generau municipau an eth termini de tres ans a compdar dera entrada en vigor d’aguestes normes entà elaborar e tramitar un plan d’ordenacion urbanistica municipau. En cas que laguens d’aguest tèrme eth municipi non age aprovat provisionaument eth plan d’ordenacion urbanistica municipau, correspon ath departament competent en matèria d’urbanisme de completar era tramitacion tà autrejar vigéncia indefinida as nomentades normes.»
Article 86. Modificacion dera disposicion transitòria tresau deth tèxte rehonut dera Lei d’urbanisme
1. Se modifique era letra a der apartat 3 dera disposicion transitòria tresau deth tèxte rehonut dera Lei d’urbanisme, que rèste redigida dera manèra següenta: 
«a) Enes municipis de mès de dètz mil abitants e enes cap-lòcs de comarca, enes sectors subjèctes a un plan de melhora urbana en solèr urban non consolidat que preveiguen usatges residenciaus de naua implantacion e enes sectors de solèr urbanizable damb usatge residenciau, exceptat qu’agen un planejament derivat aprovat iniciaument abans dera entrada en vigor dera Lei 10/2004, deth 24 de deseme, de modificacion dera Lei 2/2002, d'urbanisme, entath foment der abitatge assequible, era sostenibilitat territoriau e era autonomia locau. Er organ dera Generalitat competent ena matèria pòt autorizar excepcionaument era disminucion des resèrves de solèr enes sectors entàs quaus s’establís ua densitat inferiora a vint-e-cinc abitatges per ectara e ua tipologia d’edificacion incompatibla damb eth bastiment d’abitatges protegits.»
Article 87. Derogacion dera disposicion transitòria ueitau deth tèxte rehonut dera Lei d’urbanisme
Se derògue er apartat 4 dera disposicion transitòria ueitau deth tèxte rehonut dera Lei d’urbanisme.
Article 88. Modificacion dera disposicion transitòria catorzau deth tèxte rehonut dera Lei d’urbanisme
Se modifique era disposicion transitòria catorzau deth tèxte rehonut dera Lei d’urbanisme, que rèste redigida dera manèra següenta: 
«Catorzau. Sollicituds d’autorizacion d’usatges e òbres en solèr non urbanizable e en solèr urbanizable non delimitat e d’usatges e òbres provisionaus
»Es expedients de sollicitud d’autorizacion d’usatges e òbres en solèr non urbanizable e en solèr urbanizable non delimitat e d’usatges e òbres provisionaus se tramiten e s’aproven d’acòrd damb era normativa urbanistica aplicabla en moment en qu’entrèren en ajuntament, mès non se’n pòt denegar era aprobacion d’acòrd damb aguesta normativa s’es usatges e es òbres des quaus se tracte son conformes ara normativa urbanistica vigenta en moment de resòlver es procediments sollicitats. Es déuers des proprietaris que’n hè referéncia er article 47.7 son aplicables a totes es sollicituds d’autorizacion.»
Article 89. Modificacion dera disposicion transitòria quinzau deth tèxte rehonut dera Lei d’urbanisme
Se modifique era disposicion transitòria quinzau deth tèxte rehonut dera Lei d’urbanisme, que rèste redigida dera manèra següenta: 
«Quinzau. Autorizacion dera reabilitacion o dera reconstruccion de masi, cases ruraus o d’autes edificacions plaçades en solèr non urbanizable en abséncia de catalòg, e ampliacion d’edificacions e activitats en solèr non urbanizable
»1. As efèctes d’aquerò qu’establissen es articles 47.3 e 50.2, en tant qu’eth planejament generau o un plan especiau d’iniciativa publica non contengue era catalogacion des construccions plaçades en solèr non urbanizable deth tèrme municipau, entà regular-ne era reconstruccion o era reabilitacion, se pòden autorizar aguestes actuacions per miei deth procediment qu’establís er article 48, entà pr’amor de destinar-les a bèth un des usatges admetudi, includit er otelèr. Era documentacion, en aguest cas, a d’includir ua justificacion especifica des rasons arquitectoniques, istoriques, paisatgistiques o sociaus que determinen era preservacion e era recuperacion dera edificacion o, se s’escatz, der impacte ambientau o deth besonh d’integracion en paisatge.
»2. Es edificacions e es activitats existentes en solèr non urbanizable, degudament autorizades d’acòrd damb era legislacion anteriora ara Lei 2/2002, deth 14 de març, d’urbanisme, que non s’ajusten ath regim d’usatge deth solèr non urbanizable qu’establís era presenta lei, se pòden ampliar tostemp qu’eth planejament urbanistic vigent, aprovat definitivament abans dera entrada en vigor dera Lei 2/2002, ac preveigue exprèssament. Era ampliacion s’autorize d’acòrd damb eth procediment establit per article 50.
»3. Es edificacions o es installacions industriaus existentes en solèr non urbanizable, degudament autorizades d’acòrd damb era legislacion urbanistica anteriora ara Lei 2/2002, en tant non dèishen de hèr era activitat pera quau sigueren autorizades, pòden èster objècte des òbres de conservacion, d’adequacion e de melhora que siguen necessàries entath desvolopament corrècte dera activitat. Tanben pòden èster objècte d’òbres d’ampliacion se son de besonh tara contunhitat dera activitat o tà adequar-la ara normativa aplicabla en matèria de prevencion e contròl ambientau des activitats, tostemp que se justifiqui sufisentament er interès sociau dera activitat en tèrmes economics e de lòcs de trabalh. Es òbres d’ampliacion s’autorizen damb era tramitacion preliminara d’un plan especiau urbanistic. Era autorizacion requerís qu’es proprietaris accèpten, quan se dèishen d’utilizar, de desmontar o demolir, sense dret a percéber cap indemnizacion, totes es installacions o edificacions existentes, exceptat que, damb era tramitacion preliminara d’un plan especiau urbanistic, se destinen a usatges conformes damb eth regim juridic deth solèr non urbanizable. Era eficàcia dera autorizacion rèste subjècta as madeishes condicions qu’entàs usatges e es òbres provisionaus establís er article 54.3 e 4.»
Article 90. Modificacion dera disposicion transitòria dètz-e-ueitau deth tèxte rehonut dera Lei d’urbanisme
Se modifique era disposicion transitòria dètz-e-ueitau deth tèxte rehonut dera Lei d’urbanisme, que rèste redigida dera manèra següenta: 
«Dètz-e-ueitau. Disposicions aplicables enquiara adaptacion deth Reglament dera Lei d’urbanisme
»Enquiara adaptacion deth Reglament dera Lei d’urbanisme, aprovat peth Decrèt 305/2006, deth 18 de junhsèga, ad aguesta lei:
»a) S’apliquen es disposicions reglamentàries vigentes en tot aquerò que non se i opòse, non la contradigue ne resulte incompatible.
»b) Era integracion deth procediment d’avaloracion ambientau enes procediments d’elaboracion e aprobacion des plans urbanistics se contunhe regint per article 115 deth Reglament, en tot tier en compde, damb efèctes exclusivament supletòris, eth compliment des aspèctes següents:
»Prumèr. Er auanç des plans urbanistics subjèctes a valoracion ambientau s’a de traméter ath departament o departaments competents en matèria d’urbanisme e de miei ambient.
»Dusau. Er organ ambientau a de hèr es consultes sus era artenhuda der informe de sostenibilitat ambientau e era notificacion ath promotor deth document de referéncia, en termini de dus mesi.
»Tresau. Era direccion generau competenta en matèria d’urbanisme, en cas de plans tramitats pes entitats locaus, a de liurar ar organ ambientau, en termini d’un mes a compdar dera recepcion der auanç deth plan, un informe urbanistic e territoriau qu’includisque era avaloracion dera adequacion der auanç deth plan ara legislacion urbanistica vigenta, as directritz deth planejament territoriau e as critèris de desvolopament urbanistic sostenible. Aguest informe s’a d’incorporar coma annèx ath document de referéncia.
»Quatau. Abans dera aprobacion provisionau o definitiva, segontes correspone, s’a de liurar ath departament o departaments competents en matèria d’urbanisme e de miei ambient era propòsta de memòria ambientau, amassa damb ua còpia dera propòsta de plan que se prevé sosméter ara aprobacion provisionau o definitiva.
»Cincau. En termini de tres mesi a compdar dera recepcion dera propòsta de memòria ambientau, eth departament o departaments competents en matèria de miei ambient e d’urbanisme an de traméter era resolucion der organ ambientau sus era memòria ambientau e, en cas de plans tramitats pes entitats locaus, un informe urbanistic e territoriau sus es aspèctes deth plan relatius a qüestions de legalitat e a qüestions d’oportunitat d’interès supramunicipau, entà que poguen èster considerats en acòrd d’aprobacion consecutiu. Enes cassi de plans especiaus urbanistics, de plans de melhora urbana e de plans parciaus urbanistics que’n hè referéncia er article 81.1, aguest informe complís es foncions qu’establís er article 87.1 e a es sòns madeishi efèctes.»
Article 91. Modificacion dera disposicion finau cincau deth tèxte rehonut dera Lei d’urbanisme
Se modifique era disposicion finau cincau deth tèxte rehonut dera Lei d’urbanisme, que rèste redigida dera manèra següenta: 
«Cincau. Autorizacion entà regular era incorporacion des naues tecnologies e entà dictar d’autes disposicions reglamentàries entà facilitar era aprobacion e era divulgacion des esturments urbanistics
»1. Correspon ath Govèrn de regular per decrèt es matèries següentes:
»a) Era incorporacion des naues tecnologies electroniques, telematiques e informatiques, entre d’autes, ena tramitacion des esturments urbanistics.
»b) Era incorporacion obligatòria des naues tecnologies dera comunicacion e deth transpòrt, e de totes es autes tecnologies vinculades ara qualitat de vida e ara sostenibilitat ambientau urbanes, ath conjunt des òbres d’urbanizacion que s’establissen e s’executen ath servici des assetiaments umans.
»2. Per orde deth conselhèr o conselhèra competent en matèria d’urbanisme se pòden dictar disposicions reglamentàries damb relacion a:
»a) Era omologacion dera documentacion integranta des esturments de planejament e d’execucion urbanistics.
»b) Es requeriments tecnics a quini s’a de subjectar era presentacion ath departament competent en matèria d’urbanisme dera documentacion des esturments urbanistics entà mantier eth sistèma d’informacion urbanistica integrada de Catalonha e entà facilitar-ne era divulgacion telematica.
»c) Es critèris qu’an de complir es esturments urbanistics entà concretar-ne es determinacions e entà precisar e unificar era aplicacion de concèptes normatius.
»d) Es critèris que cau seguir ena tramitacion e ena aprobacion d’esturments urbanistics e ena autorizacion d’usatges e òbres en solèr non urbanizable e d’usatges e òbres provisionaus.
»e) Es critèris interpretatius d’aplicacion dera legislacion urbanistica.»
Disposicions addicionaus
Prumèra. Modificacion dera Lei 31/2010
1. Se modifique era letra b der apartat 1 der article 32 dera Lei 31/2010, deth 3 d’agost, der Airau Metropolitan de Barcelona, que rèste redigida dera manèra següenta: 
«b) Es plans especiaus urbanistics de desvolopament des sistèmes urbanistics d’interès metropolitan previsti en plan director urbanistic metropolitan o en plan d’ordenacion urbanistic metropolitan qu’an d’èster executadi per Airau Metropolitan de Barcelona.»
2. Se derògue era letra c der apartat 1 der article 32 dera Lei 31/2010.
3. Se remplacen es remissions qu’es articles 30.1.e, 31.a e 33.b dera Lei 31/2010 hèn ar article 67.1.e deth tèxte rehonut dera Lei d’urbanisme, aprovat peth Decrèt legislatiu 1/2005, pera referéncia ar article 68 deth tèxte rehonut dera Lei d’urbanisme, aprovat peth Decrèt legislatiu 1/2010.»
Dusau. Supression dera Comission de Coordinacion dera Politica Territorial
1. Se suprimís era Comission de Coordinacion dera Politica Territoriau creada pera Lei 23/1983, deth 21 de noveme, de politica territoriau. Es foncions qu’era normativa en matèria de politica territoriau li atribuís passen a èster exercides pera Comission de Politica Territoriau e d’Urbanisme de Catalonha.
2. Totes es referéncies contengudes ena Lei 23/1983 e ena rèsta de normativa vigenta dera Comission de Coordinacion dera Politica Territoriau s’an d’enténer referides ara Comission de Politica Territoriau e d’Urbanisme de Catalonha.
3. Totes es referències contengudes en tèxte rehonut dera Lei d’urbanisme e era auta normativa vigenta ena Comission d’Urbanisme de Catalonha s’an d’enténer referides ara Comission de Política Territoriau e d’Urbanisme de Catalonha.
Tresau. Remplaçament de referéncies e remissions
1. Se remplacen es referéncies qu’eth tèxte rehonut dera Lei d’urbanisme hè deth conselhèr o conselhèra «de Politica Territoriau e Òbres Públiques», per referéncies deth conselhèr o conselhèra «competent en matèria d’urbanisme».
2. Se remplacen es remissions qu’es articles següents deth tèxte rehonut dera Lei d’urbanisme hèn a d’auti articles, pes que s’indiquen ara seguida: 
a) En article 46, a on ditz «article 45.1.a» a de díder «article 45.1»
b) En article 108.3, a on ditz «article 53.5» a de díder «article 53.3.f».
c) Es referéncies que hèn es articles 57.5 e 157.2.c dusau e era disposicion transitòria tresau deth tèxte rehonut dera Lei d’urbanisme ena disposicion addicionau cincau demoren derogades.
Quatau. Parcs eolics e installacions fotovoltaïques
Totes es referéncies qu’eth Decrèt 147/2009, deth 22 de seteme, peth quau se regulen es procediments administratius aplicables entara implantacion de parcs eolics e installacions fotovoltaïques en Catalonha, hè as plans especiaus urbanistics der article 67.1.e deth tèxte rehonut dera Lei d’urbanisme, aprovat peth Decrèt legislatiu 1/2005, s’an d’enténer efectuades, segontes correspone, as plans especiaus urbanistics autonòms o as plans especiaus urbanistics entath desvolopament des sistèmes urbanistics d’equipaments comunitaris previsti en planejament territoriau o urbanistic.
Cincau. Urbanizacions damb deficits urbanistics
Entà possibilitar era execucion per fases des actuacions urbanistiques afectades per encastre d’aplicacion dera Lei 3/2009, deth 10 març, de regularizacion e melhora d’urbanizacions damb deficits urbanistics, se pòden establir per reglament es requisits que permeten era division des poligòns d’actuacion urbanistica correspondents en unitats de gestion urbanistica parciau, es mecanismes de compensacion entre es proprietaris afectats pes desequilibris entre es diuèrses unitats laguens deth madeish poligòn d’actuacion urbanistica e es garanties de besonh entà arténher eth repartiment equitatiu de beneficis e cargues derivats deth planejament urbanistic laguens de cada poligòn d’actuacion urbanistica.
Siesau. Ordenacion e gestion deth litorau en matèria de còstes
1. Es plans de distribucion d’usatges e servicis de temporada des plages establissen es normes sus era explotacion des servicis que se pòden installar enes plages durant era temporada d’ostiu.
2. Es ajuntaments, respècte des plages deth sòn tèrme municipau, an de formular aguesti plans en tot tier en compde que: 
a) Es plages son d’usatge public.
b) Es installacions an d’èster de liure accès tath public, excèpte que per rasons de policia, d’economia o d’autes rasons justificades d’interès public, s’autorizen d’autes modalitats d’usatge.
c) Es installacions an d’èster desmontables e s’an de plaçar preferentament dehòra dera plaja, damb es dimensions e es distàncies que se determinen per reglament. En conjunt, aguestes installacions non pòden aucupar mès dera mitat dera superfícia dera plaja ena pleamar e s’an de distribuir de manèra omogenèa.
3. Correspon ath departament competent en matèria de còstes d’aprovar es plans de distribucion d’usatges e servicis formuladi pes ajuntaments correspondents. Es plans aprovadi an un termini de vigéncia de cinc ans.
4. Correspon ath departament competent en matèria de còstes d’autorizar era aucupacion deth domèni public maritimoterrèstre e era explotacion des servicis de temporada pes ajuntaments qu’ac demanen, damb era aprobacion preliminara deth apertient plan de distribucion d’usatges e servicis de temporada. Aguestes autorizacions son annaus e, en cas que les explòten tresaus persones, er ajuntament autorizat a de velhar peth compliment des condicions deth títol administratiu abilitant.
5. Eth termini maxim entara notificacion dera resolucion exprèssa des procediments d’autorizacion d’òbres, installacions e activitats ena zòna de servitud de proteccion deth domèni public maritimoterrèstre que’n hè referéncia era legislacion en matèria de còstes ei de sies mesi. Eth venciment d’aguest termini sense que s’age notificat era resolucion exprèssa correspondenta legitime ara persona interessada tà enténer desestimada era sua sollicitud per silenci administratiu.
6. Er organ competent en matèria de còstes tà autrejar es autorizacions que’n hè referéncia er apartat 5 pòt acordar motivadament que non s’admeten a tramit es sollicituds formulades pes persones interessades quan siguen manifèstament contràries ara legislacion vigenta en matèria de còstes.
7. Correspon ath departament competent en matèria de còstes d’autorizar naues actuacions damb relacion as òbres, es installacions e es activitats implantades legaument ena zòna de servitud de proteccion deth domèni public maritimoterrèstre. Maugrat açò, s’aguestes actuacions non compòrten er increment dera superfícia aucupada o dera volumetria existenta, ne càmbie er usatge autorizat, se subjècten ath regim de comunicacion preliminara. En aguest cas, era persona interessada a de presentar era comunicacion correspondenta amassa damb era documentacion acreditativa dera implantacion legau des òbres e des installacions preexistentes e, s’er organ competent en matèria de còstes non manifèste motivadament era disconformitat dera actuacion damb era legislacion aplicabla en matèria de còstes en termini de dus mesi, pòt amiar a tèrme era actuacion comunicada.
8. Es persones qu’agen formulat sollicituds abans dera entrada en vigor d’aguesta lei qu’agen per objècte actuacions que non compòrten er increment dera superfícia aucupada o dera volumetria existenta, ne càmbien er usatge autorizat, pòden amiar a tèrme era actuacion correspondenta s’er organ competent en matèria de còstes non se manifèste en sens contrari, en termini de dus mesi des de qu’era Lei entre en vigor.
Setau. Plan territoriau sectoriau agrari
Eth Govèrn, en termini d’un an a compdar dera entrada en vigor d’aguesta lei, a d’iniciar es trabalhs entara elaboracion deth Plan territoriau sectoriau agrari.
Ueitau. Procediment especiau de modificacion des plans directors urbanistics entà deishar sense efècte o redusir era delimitacion e era ordenacion d’airaus residenciaus estrategics determinadi
1. Es plans directors urbanistics de delimitacion e d’ordenacion d’airaus residenciaus estrategics aprovats definitivament en moment dera entrada en vigor dera presenta lei que manifèsten disfoncions essenciaus entre es sues determinacions e es besonhs de solèr actuaus e futurs entà crear naui abitatges se pòden modificar entà deishar sense efècte o redusir era delimitacion e era ordenacion der airau residenciau estrategic a on se produsissen es disfoncions, mejançant eth procediment e eth contengut documentau següents:
a) Actes preparatòris: 
Prumèr. Era direccion generau competenta en matèria d’urbanisme a d’elaborar ua memòria justificativa sus er airau residenciau estrategic que se preten deishar sense efècte o redusir, e l’a de sosméter ath tramit d’audiéncia de quinze dies enes municipis afectadi.
Dusau. Era Comission de Politica Territoriau e d’Urbanisme de Catalonha a de préner en consideracion era memòria justificativa elaborada e eth resultat deth tramit d’audiéncia practicat.
b) Eth conselhèr o conselhèra competent en matèria d’urbanisme pòt acordar d’iniciar eth procediment especiau de modificacion s’es ajuntaments afectadi non manifèsten exprèssament era sua oposicion e s’er informe preliminar emés pera Comission de Politica Territoriau e d’Urbanisme de Catalonha ei favorable ar inici deth procediment.
c) Eth procediment especiau de modificacion s’a de sosméter ath tramit d’informacion publica pendent un periòde d’un mes e, posteriorament, a un nau informe dera Comission de Politica Territoriau e d’Urbanisme de Catalonha.
d) Eth conselhèr o conselhèra competent en matèria d’urbanisme pòt modificar eth plan entà deishar sense efècte o redusir er airau residenciau estrategic que se’n tracte s’er informe dera Comission de Politica Territoriau e d’Urbanisme de Catalonha ei favorable.
2. Era modificacion d’un plan director urbanistic de delimitacion e d’ordenacion d’airaus residenciaus estrategics mejançant eth procediment especiau establit per apartat 1 compòrte qu’era ordenacion urbanistica aplicabla en encastre territoriau afectat ei era contenguda en plan urbanistic municipau correspondent, age estat adaptat o non ath plan director urbanistic modificat. En aguest sens, era resolucion a de declarar exprèssament quin ei er esturment de planejament urbanistic municipau aplicable e indicar eth Diari Oficial de la Generalitat de Catalunya a on se publiquèren er acòrd d’aprobacion e es normes urbanistiques correspondentes. Aguesta resolucion ei vigenta a compdar de londeman d’auer estat publicada en Diari Oficial de la Generalitat de Catalunya.
3. Es determinacions d’aguesta disposicion non empedissen en cap cas qu’es plans directors urbanistics de delimitacion e d’ordenacion d’airaus residenciaus estrategics aprovadi definitivament en moment dera entrada en vigor dera presenta lei se poguen modificar per d’autes finalitats, en tot seguir eth procediment e eth contengut documentau que, damb caractèr generau, establís eth tèxte rehonut dera Lei d’urbanisme.
Disposicions transitòries
Prumèra. Prorròga des licéncies autrejades d’acòrd damb era normativa tecnica anteriora en matèria d’edificacion e d’abitatge
1. Es persones titulares de licéncies d’òbres en vigor, autrejades de conformitat damb era normativa tecnica en matèria d’edificacion e d’abitatge anteriora ara normativa aplicabla ara entrada en vigor d’aguesta lei, pòden sollicitar era prorròga dera vigéncia enes circonstàncies següentes:
a) Se, dempús d’auer iniciat era execucion des òbres autorizades, non pòden acabar-les enes tèrmes fixadi per motiu dera conjuntura actuau de crisi economica en sector dera construccion.
b) Se s’a començat era estructura der edifici e era adaptacion des òbres executades as exigéncies derivades dera normativa tecnica en matèria d’edificacion e d’abitatge aplicabla ara entrada en vigor d’aguesta lei resulte non-viabla economicament.
c) S’es òbres autorizades son conformes ara legislacion e ath planejament urbanistics vigents en moment de sollicitar era prorròga en toti es aspèctes non restacadi damb es exigéncies especificades pera letra b.
2. Es persones titulares de licéncies d’òbres qu’agen caducat a compdar der 1 de gèr de 2008, que siguen enes circonstàncies especificades per apartat 1, pòden sollicitar-ne era reabilitacion e era prorròga.
3. Eth termini màxim de prorròga des licéncies d’òbres as quaus hèn referéncia es apartats 1 e 2 ei eth 31 de deseme de 2014.
4. Non son aplicables as licéncies regulades per aguest article es determinacions der article 189 deth tèxte rehonut dera Lei d’urbanisme, aprovat peth Decrèt legislatiu 1/2010.
Dusau. Regim transitòri en matèria de resèrves de solèr tà abitatges de proteccion publica
1. Es plans d’ordenacion urbanistica municipau vigents que, d’acòrd damb er article 57.3 deth tèxte rehonut dera Lei d’urbanisme ena redaccion dada per aguesta lei, son exemptats dera obligacion de hèr resèrves minimes tà abitatges damb proteccion oficiau, se pòden acuélher, mejançant era modificacion de planejament correspondenta, ara nomentada exempcion e replantejar, s’ac considèren de besonh, era definicion des objectius deth plan en aguesta matèria entàs encastres d’actuacion que non agen aprovat definitivament eth projècte de reparcellacion correspondent.
2. Es exempcions qu’en matèria de resèrves minimes entà abitatge damb proteccion oficiau establís er article 57.3 deth tèxte rehonut dera Lei d’urbanisme ena redaccion dada per aguesta lei, s’apliquen tanben as plans d’ordenacion urbanistica municipau en tramit, se s’escatz.
Tresau. D’auti regims transitòris aplicables
1. Es modificacions des esturments de planejament urbanistic generau aprovades iniciaument abans dera entrada en vigor d’aguesta lei que compòrten un increment deth tet edificable, dera densitat d’usatge residenciau o dera intensitat der usatge industriau, o era transformacion des usatges establidi abans, se contunhen regint pera normativa anteriora per çò que hè ar establiment deth percentatge de cession de solèr damb profitament qu’establís er article 99 deth tèxte rehonut dera Lei d’urbanisme.
2. Eth percentatge de cession de solèr damb profitament deth 15% qu’establís er article 45.1 deth tèxte rehonut dera Lei d’urbanisme, ena redaccion dera presenta lei e, en conseqüéncia, eth percentatge de profitament urbanistic der article 40.2 deth tèxte rehonut dera Lei d’urbanisme, ena redaccion dera presenta Lei, son aplicables as sòls urbanizables qu’assolisquen aguest classament mejançant es esturments de planejament urbanistic generau o as sues revisions o modificacions que s’apròven iniciaument a compdar dera entrada en vigor dera presenta Lei. Es modificacions des esturments de planejament generau aprovadi definitivament de conformitat damb era normativa anteriora que s’apròven iniciaument a compdar dera entrada en vigor dera presenta lei e que compòrten un increment deth tet edificable de sectors de solèr urbanizable an d’establir eth percentatge de cession deth 15% der increment de profitament urbanistic, ath delà dera cession ordinària que corresponie ath sector.
3. Es determinacions sus expedients d’expropiacion per ministèri dera lei der article 114 deth tèxte rehonut dera Lei d’urbanisme, ena redaccion d’aguesta lei, s’apliquen as expedients que, quan aguesta entre en vigor, es persones interessades encara non agen presentat era huelha de presatge correspondent dauant dera administracion que pertòque.
Disposicion derogatòria
Se deròguen es disposicions legaus e reglamentàries següentes:
a) Era disposicion finau dusau, relativa ath termini entara adaptacion deth Reglament dera Lei d’urbanisme, deth Decrèt legislatiu 1/2010.
b) Era disposicion addicionau cincau dera Lei 6/2009, deth 28 d’abriu, d’avaloracion ambientau de plans e programes.
c) Era disposicion addicionau cincau dera Lei 18/2007, deth 28 de deseme, deth dret ar abitatge.
d) Es articles 90 e 91 deth Decrèt 179/1995, deth 13 de junh, peth quau s’apròve eth Reglament d’òbres, activitats e servicis des organismes locaus.
e) Es articles 58.a, 151, 224.2.a in fine e 3, 225.2 e 276.4 deth Decrèt 305/2006, deth 18 de junhsèga, peth quau s’apròve eth Reglament dera Lei d’urbanisme.
f) Totes es autes disposicions que s’opòsen ad aquerò qu’establís aguesta lei.
Disposicions finaus
Prumèra. Adaptacion deth Reglament dera Lei d’urbanisme
Correspon ath Govèrn, en termini de dètz-e-ueit mesi a compdar dera entrada en vigor d’aguesta lei, d’adaptar eth Reglament dera Lei d’urbanisme, aprovat peth Decrèt 305/2006.
Dusau. Desplegament reglamentari des disposicions en matèria d’ordenacion e gestion deth litorau
Correspon ath Govèrn de dictar es disposicions de besonh entath desplegament e era aplicacion dera disposicion addicionau siesau.
Tresau. Suspension d’eficàcia temporau der article 114 deth tèxte rehonut dera Lei d’urbanisme
A compdar dera entrada en vigor d’aguesta lei, eth comput des terminis entà avertir ara administracion competenta tà presentar era huelha de presatge correspondenta e tà adreçar-se ath Jurat d’Expropiacion de Catalonha tà que fixe eth prètz just establidi per article 114.1 e 2 deth tèxte rehonut dera Lei d’urbanisme demoren suspenudi enquiath 31 de deseme de 2013.
Quatau. Entrada en vigor
1. Aguesta lei entre en vigor londeman d’auer estat publicada en Diari Oficial de la Generalitat de Catalunya.
2. Era obligacion de proporcionar eth ligam en Registre de planejament urbanistic de Catalonha ena publicacion des acòrds d’aprobacion definitiva des esturments de planejament urbanistic que’n hè referéncia er article 103.3 deth tèxte rehonut dera Lei d’urbanisme, ena redaccion dera lei presenta, entre en vigor eth 30 de junh de 2012.»
Palau del Parlament, 3 de maig de 2012
La secretària segona	La presidenta del Parlament
Montserrat Tura i Camafreita	Núria de Gispert i Català

